
КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Налшык

Кавказ инвестицэ форумым Къэбэр-
дей-Балъкъэрым и туризмэм дежкIэ мы-
хьэнэшхуэ зиIэ зэгурыIуэныгъэм Iэ щы-
щIадзащ - ДОМ.РФ банкымрэ «Чудо Азау» 
компаниемрэ къалэн куэд щагъэзащIэ 
хьэщIэщ зэхэт ухуэным техуа проектым зэ-
гъусэу зэрелэжьынум теухуауэ.

ДЭФТЭРЫМ Iэ щIадзащ «Чудо Азау» ком-
панием и унафэщI Байкаловэ Юлиерэ ДОМ.
РФ банкым и «Туризм» къудамэм и унафэщI 
Маликовэ Аннэрэ. Псори зэхэту абы халъхьэ-
ну инвестицэр, УФ-м Экономикэ зыужьыны-
гъэмкIэ и министерствэм турист инфра-
структурэм мылъку хэлъхьэнымкIэ худэчых 
зиIэ и программэмкIэ хухахынури хэту, сом 
мелард 18-м щIегъу. Проектыр ягъэзэщIэ-
нущ КАВКАЗ.РФ-м и нэIэм щIэту.

Ухуэныгъэ зэхэтым къызэщIиубыдэнущ 
пэш 657-рэ зиIэну хьэщIэщу 3, апарт-отелу 4, 
коттедж щхьэхуэу 9, хьэщIэ унэуи апхуэдиз 
дыдэ. Апхуэдэу абы хэтынущ унэтIыны -       
гъэ зэхуэмыдэхэм хуэунэтIа спорткомплекс, 
спа-центр. Проектыр 2027 гъэм хьэзыр 
ящIыну я мурадщ. Ар къызэрагъэпэщынущ 
щIыуэ псым и щытыкIэм зыкIи зэран хуэмы-
хъуу.

Гъэм и лъэхъэнэхэм елъытауэ хьэщIэхэм я 
зыгъэпсэхугъуэр зэрагъэкIуэну Iэмалхэр 
Iуэхум къыхалъытэнущ: бгым лыжэкIэ къе-
жэхыныр, IэжьэкIэ къэжыхьыныр, псыкъе-
лъэхэм, къуэладжэхэм зыщаплъыхьыныр, 
джип-турхэр, тренингхэр, нэгъуэщIхэри.

ЩIэуэ яухуэну хьэщIэщым тыншыпIэм 
хуэщIауэ къызэрагъэпэщыну и пэшхэм 
 турист мини 2-м щIигъу щIэхуэнущ, цIыху 
600-м нэблагъэ лэжьапIэ IэнатIэкIэ къызэри-
гъэпэщынущ.

- «Туризм и индустрия гостеприимства» 
лъэпкъ проектым хыхьэу ягъэзэщIэну инвес-
тицэ турист проект лъэщыр Къэбэр-
дей-Балъкъэрым и турист IэнатIэм зе-
гъэужьынымкIэ Iуащхьэмахуэ районым и 
экономикэмкIэ мыхьэнэшхуэ зиIэщ. Шэч 
къытесхьэркъым а зэгурыIуэныгъэм Iуа-
щхьэмахуэ лъапэ къакIуэ зыгъэпсэхуа-
кIуэхэм къазэрыхигъэхъуэнум, абыхэм я 
бжыгъэр илъэсым цIыху мелуаным нэсын 
хуейщ. Ар къэралым и ВВП-м туризмэмкIэ 

къит хэхъуэм республикэм хуищI хэлъхьэны-
гъэшхуэу щытынущ. Апхуэдэ къалэн щIына-
лъэхэм яхуигъэуващ ди Президент Путин 
Владимир, - жиIащ КъБР-м и Iэтащхьэ 
КIуэкIуэ Казбек икIи инвесторхэм ДОМ.РФ 
банкым фIыщIэ яхуищIащ апхуэдэ дзыхь 
къызэрыхуащIамкIэ, республикэр зэрыдаIы-
гъым папщIэ.

* * *
Грознэ къалэм щекIуэкIа Кавказым и ин-

вестицэ зэхуэсышхуэм лэжьыгъэ IуэхукIэ 
щызэхуэзащ КъБР-м и Iэтащхьэ КIуэкIуэ 
Казбекрэ Беларусь Республикэм и полно-
мочнэ лIыкIуэу Урысей Федерацэм щыIэ Ро-
гожник Александррэ.

Беларусь Республикэр куэд щIауэ Къэбэр-
дей-Балъкъэрым и сату-экономикэ IуэхущIэ-
гъу нэхъыщхьэхэм ящыщщ. Илъэс бжы-
гъэфI хъуауэ ахэр зэрызэдэлажьэм и щы-
хьэтщ лъэныкъуитIым я сату зэдэщIэныгъэр 
хъарзынэу зэрефIэкIуар, 2023 гъэм яIа хэ-
хъуэр абы ипэ илъэсым елъытауэ хуэдитIкIэ 
нэхъыбэ хъуащ. Иужьрей илъэситIым рес-
публикэм ирырагъэш хьэпшыпхэм хуэди 3,6-
кIэ хэхъуащ, щIыналъэм къыIэрыхьэхэм - 
хуэдэ 1,6-кIэ. Беларусь Республикэм ирагъа-
шэ ди щIыналъэм и IуэхущIапIэ пэрытхэм я 
продукцэхэр: жылэхэр, IэфIыкIэхэр, кIапсэ-
хэр, картонхэр, налмэсхэкIхэм зэрелэжь 
Iэмэпсымэхэр. Абы къикIыу ди щIыналъэм 
къыIэрохьэ промышленность псынщIэмрэ 
хьэлъэмрэ я хьэпшыпхэр, мэкъумэш техни-
кэр, ерыскъыхэкIхэр.

ЛъэныкъуитIым мэкъумэш техникэм елэ-
жьэным, жылапхъэ гъэкIыным, джэд, Iэщ 
гъэхъуным, щэнхабзэ-егъэджэныгъэ проект-
хэр зэгъусэу гъэзэщIэным зэрыщызэдэлэ-
жьэнум теухуа зэпсэлъэныгъэхэр ирагъэ-
кIуэкIащ.

«Къэбэрдей-Балъкъэрымрэ Беларусь Рес-
публикэмрэ сытым дежи лэжьыгъэ IуэхукIэ 
зэпыщIауэ къокIуэкI. Иджырей ди зэIущIэм 
лъэныкъуитIми ди фейдэ зыхэлъыну Iуэху-
щIэхэм дыщыхэплъащ. Къызэрытхуэзам па-
пщIэ ди ныбжьэгъухэм фIыщIэ яхуэсщIащ, 
шэч къытесхьэркъым зэдухылIа Iуэхухэр 
ехъу лIэныгъэкIэ зэрыдгъэзэщIэфынум», - 
жиIащ КIуэкIуэ Казбек.

Шынагъуэншагъэр япэ 
ирагъэщ

АДЫГЕЙ. АР-м и Iэтащхьэ Къум-
пIыл Муратрэ Псы къулеигъэхэм-
кIэ федеральнэ агентствэм и 
унафэщI Кириллов Дмитрийрэ 
Красногвардейскэ районым щы-
тыкIэр къыщапщытащ икIи теп-
сэлъыхьащ цIыхухэмрэ щIына-
лъэхэмрэ псыкъиум щы хъумэныр 
къызэгъэпэщыным.

ПСОМ япэ ахэр еплъащ Хьэты-
къуей, Усть-Лабинск жылэхэр зэпы-
зыщIэ лъэмыжым. Псыжь и ижьы-
рабгъу лъэныкъуэмкIэ жыгыжьхэм 

я къудамэ куэд щызэтрихьащ, ищIа-
гъыIуэкIэ - пшахъуэхэр. Ар зэран 
 хуохъу псыр пэрыуэншэу ежэхыным 
икIи ар къиумэ, жылагъуэхэм 
ящIэуэнкIэ шынагъуэщ.

 КъумпIыл Мурат щIыналъэ упра-
вленэмрэ  Красногвардейскэ район  
администрацэмрэ яхуигъэуващ 
лъэмыжыр лъэсырыкIуэхэри, авто-
машинэ псынщIэхэри иризэпры-
кIыфын хуэдэу зэфIагъэувэжыным-
кIэ щыIэ Iэмалхэр къалъыхъуэну.

ИужькIэ абыхэм зрагъэлъэгъуащ 
Псыжь и сэмэгурабгъу Iуфэм Iут 
псыIущIапIэм и щытыкIэр. Кирил-
лов Дмитрий жиIащ Псыжь шына-
гъуэ пылъу къиу хъужыкъуэмэ, къа-
гъэсэбэпын хуэдэу кIэнауэ хэкIы-
пIэщIэ яухуэн зэрыхуейр.

НэхъыфIищым яхэтщ

КЪЭРЭШЕЙ-ШЭРДЖЭС. Чер-
кесск къалэр псэупIэхэр тыным-
кIэ Урысейм щынэхъыфIищым 
яхэтщ. «ХъыбарыщIэхэр» РИА-м 
къызэритамкIэ, а зэпеуэр ира-
гъэкIуэкIащ 2023 гъэм, зы къа-
лэдэсым хуэзэу псэупIэ метр зэб-
гъузэнатIэу ягъэхьэзырар зэра-
гъапщэурэ.

МЫБДЕЖ щытекIуащ Краснодар. 
2023 гъэм абы щыпсэу дэтхэнэми 
хуэзэу метр зэбгъузэнатIэ 2,66-рэ 
ятащ. Иджы илъэс ещанэ хъуауэ 

зэкIэлъыкIуэу мы IуэхумкIэ етIуанэ 
увыпIэр иIыгъщ Краснодар крайм 
хыхьэ Новороссийск - мыбы  зы 
цIыхум тещIыхьауэ метр зэбгъузэ-
натIэ 1,89-рэ щаухуащ. 

Зэпеуэм ещанэ щыхъуащ щыпсэу 
дэтхэнэми хуэзэу метр зэбгъузэна-
тIэ 1,72-рэ щагъэхьэзыра Черкесск 
къалэр. Къэрэшей-Шэрджэсыр 
апхуэдэ лъагапIэм нэсащ, нэгъабэ 
псэупIэу щаухуам процент 58-кIэ хи-
гъахъуэри. Къыхэдгъэщынщи, 2023 
гъэм Урысейм псори зэхэту псэупIэ 
метр зэбгъузэнатIэ мелуани 110,44-
рэ щащIащ. Ар ипэ ита илъэсым 
елъытауэ проценти 7,5-кIэ нэхъы-
бэщ. 

Анэдэлъхубзэрщ 
нэхъыщхьэр

АБХЪАЗ. Республикэм и прези-
дент Бжание Аслъэн иригъэ-
кIуэкIащ къэралыбзэм зегъэу-
жьыным егъэщIылIа Iуэхухэм 
ятеу хуа зэIущIэ. Абы щытепсэ-
лъы хьащ зи школ кIуэгъуэ мы-
хъуахэм тхэкIэ-еджэкIэ зэрыра-
гъэщIэну программэм и проек-
тым.

ПЕДАГОГИКЭ институтым и 
IэщIагъэлIхэм я гъусэу Егъэджэны-
гъэмкIэ министерствэм зэхилъхьа 
проектыр тещIыхьащ щIэныгъэ 
зэрырагъэгъуэт иджырей Iэма-
лыщIэхэм. Къэбгъэлъагъуэмэ, аб-
хъазыбзэр и лъабжьэу сабийм сыт 
и лъэны къуэкIи зиужьыныр къы-
зэрагъэ пэщ.

Къызэхуэсахэм къаIэтащ абхъа-
зыбзэм зегъэужьыным икIи ар 
 хъумэным ехьэлIа мыхьэнэшхуэ 
зиIэ Iуэхухэр. Ахэр быдэу пыщIащ 
лъэпкъым и зэхущытыкIэмрэ щэн-
хабзэхэмрэ гъэбыдэным.

«Сабийр гъэсэныр жэуаплыны-
гъэшхуэ зыпылъ къалэнщ икIи ар 
унагъуэм и мызакъуэу, еджапIэхэ-
ми я пщэ дохуэ. Мыхьэнэшхуэ иIэщ 
анэдэлъхубзэр ирагъэджым и мы-
закъуэу, сабийхэр абхъаз псэ-
купсэмрэ хабзэхэмрэ щIэпIыкIын-
ми»,- къыхигъэбелджылыкIащ Бжа-
ние Аслъэн. 

УЭРДОКЪУЭ  Женя.

УФ-м и Правительствэм и 
УнафэщI Мишустин Михаил 
Грознэм щригъэкIуэкIащ 
 КИФЩI-м и социально-эко-
но микэ зыужьыныгъэмкIэ 
комиссэм и зэIущIэ. Абы хэ-
тащ КъБР-м и Iэтащхьэ 
КIуэкIуэ Казбек. Кавказ ин-
вестицэхэмкIэ зэхуэ сыш хуэр 
зэхуищIыжащ а зэIущIэм.

КЪЫЗЭХУЭСАХЭР лэжьы-
гъэр зэрекIуэкIым щыгъуазэ 
щIын IуэхукIэ къэпсэлъахэщ 
УФ-м и Правительствэм и 
УнафэщIым и къуэдзэ Новак 
Александр, УФ-м и Прези-
дентым и полномочнэ 
лIыкIуэу КИФЩI-м щыIэ Чай-
кэ Юрий, УФ-м экономикэ 
зыужьыныгъэмкIэ и министр 
Решетников Максим, УФ-м 
Лэжьыгъэ Iуэхухэмрэ цIыху-
хэм къащхьэщыжынымкIэ и 
министр Котяков Антон, 
 УФ-м егъэджэныгъэмкIэ и 
министр Кравцов Сергей, 
Ставрополь крайм и губерна-
тор Владимиров Владимир 
сымэ. Къы зэхуэсахэр тепсэ-
лъыхьащ КИФЩI-м щекIуэкI 
лэжьыгъэм фIыкIэ нэхъ 
узыщызыгъэ гугъхэм, IэщIа-
гъэлI бжыгъэр зэрырикъум, 
щIыналъэм «щIэхъу мауэ» 
щагъэ лажьэхэр хабзэм егъэ-
зэгъа зэрыхъуну щIы кIэм. 

Мишустиныр тепсэлъыхьащ 
КИФЩI-м проект куэд зэ-
рыщылажьэм, ауэ мурад нэ-
хъыбэж зэраIэм. IэщIагъэм 
фIыуэ хэзыщIыкI лэжьакIуэ-
хэр ямыIэу зэрымыхъунум 
къыхэкIыу, колледжхэм щрат 
щIэныгъэмрэ Iэзагъымрэ 
нэхъ елIэлIэн зэрыхуейр къы-
хигъэщащ. 

Экономикэм и гугъу ща-
щIым, щхьэхуэу тепсэлъы-
хьащ туризмэм. Мишустин 

Михаил зэрыжиIэмкIэ, зы-
плъыхьакIуэхэр зыхуей хуэ-
гъэзэным елIэлIэху, Кавказ 
Ищхъэрэм и экономикэм 
зэрызиужьыну IэмалыщIэхэр 
егъуэт. Нэхъ пасэу Мишус-
тиныр еплъащ Къэбэр-
дей-Балъкъэрым и блын гъэ-
лъэгъуэныгъэм. КъБР-м и Iэ-
тащхьэ КIуэкIуэ Казбек аб-
дежым утыку къыщрихьат ди 
республикэм и IуэхущIапIэ 

пэрытхэр. Абыхэм яхэтт зи 
хьэпшыпхэр хамэ щIыналъэ-
хэм езыщэхэри. 

Абдеж дыдэм я цIэ къыщ-
раIуащ КИФЩI-м и къэрал 
зыужьыныгъэ программэм 
хэт, КъБР-м ехъулIэныгъэ 
нэхъ ин къыщызыгъэлъагъуэ 
IуэхущIапIитхуми: Шэ джэм 
хуабэщхэм, «Эльбрус» зы-
гъэпсэхупIэм, Тырныауз щыIэ 
вольфрам-молибден къы щIэ-

хы пIэхэм, Налшык и «Мей», 
«КъуэкIыпIэ» хьэблэ хэм ща-
щIа унэхэм, компьютер Iэмэ-
псымэщIэхэм епха  IT-паркым. 

КIуэкIуэ Казбек Правите-
льствэм и УнафэщIыр щы-
гъуазэ ищIащ Iуащхьэмахуэ 
лъапэм къудамэ куэду зэхэт, 
сом мелард 18 зытекIуадэ 
хьэщIэщ гуп ящIын мурад 
зэраIэр. Ар къехъулIэн пап-
щIэ, зэхуэсышхуэм ДОМ.РФ 

банкымрэ «Чудо Азау» компа-
ниемрэ зэгурыIуэныгъэ 
щызэращIылIакIэщ. КъБР-м 
и Iэтащхьэм Мишустин Миха-
ил фIыщIэ хуищIащ ди рес-
публикэм къыщаIэт жэрдэм 
псори къызэрыдиIыгъым 
щхьэ кIэ. Къэбэрдей-Балъ-
къэрым и экономикэ на-
гъыщэхэм хэхъуэ зэпытщ. 
Илъэситхум и кIуэцIкIэ гъэм 
кърахьэлIэ мылъкур (ВРП) 
сом мелард 300-кIэ хэхъуащ, 
ар процент 85-м нос. 
Промышленнэ хьэпшыпхэм я 
индексыр проценти 131-рэ 
мэхъу. Илъэс къэс республи-
кэм и экономикэм къыха-
лъхьэ инвестицэхэм я бжы-
гъэр илъэситхум хуэдитIкIэ 
бэгъуащ, хьэрычэт Iуэху ма-
щIэмрэ курытымрэ хэпщIа-
хэм я бжыгъэр мин 21-м нэ-
сащ. А псори Правительст-
вэм, зыхуэмыхьэзыр къэ хъу-
къащIэхэм экономикэр щы-
  хъу ма хъун папщIэ, къыхилъ-
хьа жэрдэмхэм я фIыгъэщ. 
Лэжьа кIуэ IэнатIэхэм я бжы-
гъэми хэхъуащ. Къамыгъэ-
лъагъуэу лажьэхэм ящыщу 
цIыху 1953-рэ хабзэм къезэ-
гъыу лэжьапIэ ягъэуващ. 

Зэхуэсышхуэр иуха нэужь, 
КIуэкIуэ Казбек жиIащ: «Шэч 
хэмылъу, ИнвестицэхэмкIэ 
кавказ зэхуэсышхуэр хъар-
зынэу зиубгъуауэ, гъэщIэгъуэ-
ну икIи купщIафIэу екIуэкIащ. 
Ди Президент Путин Влади-
мир и унафэкIэ ар илъэс къэс 
зэхэтынущ дяпэкIэ. Кавказ 
Ищхъэрэм зыужьыпIэ щи-
гъуэтыфыну лъэныкъуэ псори 
абы и фIыгъэкIэ къэгъэнэIуа 
хъунущ, унафэ щхьэпэхэри 
щызэфIахыфынущ».

Кавказыр езыгъэфIакIуэ
зэхуэсышхуэ

«Уэгум уизышэ лъагъуэ» («Небесная тропа») фильмыр 
щытрахар Iуащхьэмахуэ и джабэ нэкIухэм ящыщу зи лъа-
гагъыр метр 5100-м дежщ. Ди къэралми дуней псоми 
щыяпэщ бгыщхьэ нэхъ лъагэм апхуэдэ лэжьыгъэ ща-
щIэныр. 

ХЫМ апхуэдизу щхьэщыIэтыкIа щIыпIэ къуейщIейм «Уэгум 
уизышэ лъагъуэ» художественнэ фильмыр щытезыхахэм я 
лэжьыгъэ къызэрымыкIуэр бадзэуэгъуэм икухэм и кIэм на-
гъэсащ. КъызэралъытэмкIи, апхуэдэ Iуэху зехьэкIэм те-
гушхуэу еувэлIахэм лIыгъэ зэрахьащ.

Фильмым иужь итахэм, я лэжьыгъэр екIуэкIыху, Iуащхьэ-
махуэ и джабэ нэкIухэм щыбыбыжу щыхасат КъБР-м Курорт-
хэмрэ туризмэмкIэ и министерствэм, Ханты-Манси автоном 
щIыналъэм и Правительствэм, ТКБ ахъшэ хъумапIэм, KD 
Studios, АЙСМЕДИА зэгухьэныгъэхэм зэхаша кино тезых 
гупым я ныпхэр.

Лэжьыгъэр щауха махуэм, алъандэрэ псори зэзышэлIэжу 
яIа бгыщхьэ утыкум деж щызэIущIащ Кавказ.РФ зэгухьэны-
гъэм, КъБР-мрэ Ханты-Манси хэгъэгумрэ я правите-
льствэхэм, Урысей конгресс фондым, ТКБ ахъшэ хъумапIэм я 
лIыкIуэхэр, езы актерхэр. 

Фильмыр трахащ УФ-м ЩэнхабзэмкIэ и министерствэмрэ 
«ЦентроКредит», «ТКБ» ахъшэ хъумапIэхэм я дэIэпыкъуны-
гъэкIэ. Роль нэхъыщхьэхэр ягъэзэщIащ Чеботарев Дмитрий, 
Мулин Иван, Митрошинэ Аленэ, Чугунов Олег, Болозневэ 
Алинэ сымэ, нэгъуэщIхэми. Зэхэзыгъэувахэм зэрыжаIэмкIэ, 
2025 гъэм ар дунейм къытехьэнущ. 

БЭРАУ  Бышэ.

Налшык къалэм и уэрам 
нэхъыщхьэу щытар, куэ-
дым зэращIэжщи, Къэбэр-
дей уэрамырщ. 

СТЕПНОЙ уэрамыр (иджы 
Лениным и цIэр зезыхьэр) 
нэхъыщхьэ ящIыным теухуа 
унафэр блэкIа лIэщIыгъуэм 
и 30 гъэхэм къащтат. Абы и 
щхьэусыгъуэр ар Головком и 
уэрамым нэхърэ нэхъ лъа-
гэу, хадэхэм фIэкIа имыIэу 
щIыIэнэщI жыхуаIэм хуэдэу 
зэрыщытырт. Архитекторхэм 
хуиту уэрамыщIэр яухуэфы-
ну Iэмал ягъуэтат…

Апхуэдэу Хэку зауэшхуэм и 
пэ, Степной, Театральнэ уэ-
рамхэм я зэблэкIыпIэм 
ухуэныгъэшхуэ къыщыхутат - 
КъБАССР-м и ЦИК-рат ар. 
Парт лэжьакIуэхэм я унэм 
IуэхущIапIэ зэмылIэужьы-
гъуэ куэдым зыщIагъэзэ-
гъат, республикэм иджырей 
и министерствэхэм хуэдэхэр 
щIэсу. Унэр ди нобэм къэса-
къым, зауэм и илъэсхэм ар 
якъутауэ щытащ икIи зэфIа-
гъэувэжакъым. Абы ири-
хьэлIэу ухуэн щIадзагъэхэт 
Советхэм я унэри (архи-
текторхэр Маслих С. А., Вах-
тангов С.Е. сымэщ). Ар и 
кIэм нагъэсат 1956 гъэм. 
Абы республикэм и Iуэхухэр 
къызэзыгъэпэщ IэнатIэ псо-
ри щIагъэтIысхьащ. ЦIыху-
бэм «Унэ хужь» зыфIаща а 
IуэхущIапIэм  (КъБР-м и Пра-
вительствэм и унэ  хъуам) и 
мыхьэнэр нобэ дощIэ. Апхуэ-
диз илъэсым ухуэныгъэм 
 зэхъуэкIыныгъэу иIар зы 

Къэбэрдей уэрамым
и тхыдэмрэ нобэмрэ

 закъуэщ - унащхьэм тет чэ-
щанэ цIыкIум макъ къэзы-
гъэIу сыхьэтыр къызэ ры-
щыунэхуарщ.

Сыт-тIэ Къэбэрдей уэра-
мым и натIэ хъуар?! Зэгуэр 
нэхъ къулей дыдэхэм я 
унэхэр тету, тыкуэн нэхъ лъа-
пIэхэр щылажьэу, щIына-
лъэм и щыхьэрым щыпсэухэ-
ми и хьэщIэхэми я гъащIэр 
«къыщекIэрэхъуэкIыу» щыта 
Къэбэрдей уэрамым и пщIэр 
ехуэхакъым, абы ди нобэм 
тхыдэмрэ иджырей зэма-
нымрэ щызэподжэж. Зэ ры-
тщIэжщи, илъэс зыхыбл и пэ 
абы и щIэдзапIэм щегъэжьа-
уэ - КIыщокъуэмрэ (Совет 
уэраму щытар) Нэгумэмрэ 
(Пощт) я уэрам зэхуакур къи-
убыду - зэрагъэпэщыжри, 
лъэсу ущызекIуэу ящIащ. 
Къалэ унафэщIхэм гулъытэ 
хэха хуащIащ, тхыдэ мыхьэнэ 
зиIэ унэхэм я теплъэм 
емыIусэу, ахэр зыхуей зэры-
хуагъэзэнум.

Иджыпсту республикэм 
щыпсэухэм абдеж зэрызы-
щагъэпсэхум и мызакъуэу, 
нэгъуэщI щIыналъэхэм 
 къикIхэри абы заплъыхьыну 
макIуэ. Мы зэманым къалэ 
унафэщIхэм я мурадщ тхыдэ 
мыхьэнэ зиIэ а щIыпIэр 
иджыри ирагъэфIэкIуэну. 
Нэхъыщхьэращи, къалэну 
зыхуагъэувыжхэм ящыщщ 
Лермонтовым и уэрамым 
нэс зыгъэпсэхуакIуэхэм лъэ-
су заплъыхьурэ кIуэцI ры-
кIыну. Апхуэдэу абыхэм зы 
гъуэ гуанэкIэ зрагъэлъагъу-
фынущ «Победа» кино-

театрыр, НыбжьыщIэхэм я 
театрыр, Сэралъп Мадинэ и 
унэ-музейр, «Псэ жыг» фэ-
еплъымрэ Щхьэхуитыны-
гъэм и жыг хадэмрэ. Иужь-
рейр мы зэманым «Къалэ 
зэIу зэпэщ» программэм 
хыхьэу зыхуей хуагъазэ. 

- ЗэгурыIуэныгъэ зэтщIы-
лIам ипкъ иткIэ, мы жыг 
хадэм и лъагъуэхэм плиткэ 
иралъхьэнущ, уэздыгъэхэр 
щызэрахъуэкIынущ, тIысы-
пIэщIэхэмрэ кIэрыхубжьэ-
рыху идзыпIэхэмрэ ягъэувы-
нущ, - жеIэ Налшык админи-
страцэм гъуэгу IэнатIэмрэ 
щIыпIэхэр зэIузэпэщ щIы-
нымкIэ и департаментым и 
унафэщIым и къуэдзэ Хьэ-
мыз Арсен. 

А лэжьыгъэхэм къадэкIуэу, 
къалэм зезыгъэужь «Плат-
форма» IуэхущIапIэм и архи-
текторхэм лъэпкъ дамы-
гъэхэмрэ тхыпхъэхэмрэ къы-
щыгъэсэбэпа дизайн щIэ-
щыгъуэ зэхагъэуващи, сату 
IуэхущIапIэхэмрэ нэгъуэщI-
хэмрэ ятетха тхыгъэхэм 
дяпэкIэ зихъуэжынущ, 
 щхъуантIагъэхэр нэхъыбэ 
ящIынущ, пхъэкIэ зэпкъра-
лъхьа, узыкIуэцIрыплъ ухуэ-
ныгъэ хэр ягъэувынущ (Къэ-
бэрдей уэрамым и лъэс лъа-
гъуэм жьауапIэ зэримыIэм 
къыхэкI гугъуехь щымы Iэ-
жын пап щIэ). Зыгъэпсэ-
хуакIуэхэм нарт эпосым и 
лIыхъужьхэр ирагъэцIыху-
нущ, зекIуа пIэм и кIыхьагъ-
кIэ абыхэм ятеухуа хъыбар-
хэр зытет арт-ухуэныгъэхэр 
тетынущи.

- Ди щIыналъэм зыгъэ-
псэхуакIуэ къакIуэхэм 
яфIэфIщ Къэбэрдей уэра-
мым, Нэгумэм къыщыщIэ-
дзауэ Лермонтовым нэс 
кIуэцIрыкIыну. Си гугъэмкIэ, 
абы и зы щхьэусыгъуэр аб-
деж ХьэтIохъущокъуэм и 
цIэр зезыхьэ ди жыг хадэ 
цIэрыIуэм къызэрыщыщIи-
дзэрщ. Ауэ дэ дыхуейщ зы-
гъэпсэхупIэм иджыри нэмыс 
щIыкIэ, къалэр абыхэм зра-
гъэцIыхуурэ, ди тхыдэм зы-
щагъэгъуазэурэ кIуэну. Дауэ 
хъуми, куэдым ящIэркъым 
Къэбэрдей уэрамыр тхыдэм 
щыхьэт техъуэ куэдкIэ зэры-
бейр, - жеIэ «Платформа» 
IуэхущIапIэм и уна фэщI Шы-
хъуэстэн Оксанэ. 

Шэч хэмылъу, иужьрей 
илъэсхэм Налшык игъуэта 
зыужьыныгъэр нэры-
лъагъущ. Абы дэщIыгъууи 
гуапэщ тхыдэр хъума зэры-
хъуным щIыналъэ уна-
фэщIхэр зэрелIалIэр. 

БАГЪЭТЫР  Луизэ.

ЛIыгъэ зэхэгъэкIыпIэщ щытрахар

Iуащхьэмахуэ  лъапэ
щаухуэнущ  хьэщIэщ  зэхэт

Къэбэрдей-Балъкъэр Республикэм
и Парламентым и депутатхэр хах

окIадэм и 8-мФ VII  зэхуэсыгъуэ

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

Псым ухуэлIэмэ, IэфIщи, 
фIыуэ плъагъур дахэщ.

Лъэпкъ Iущыгъэ:

Лъэпкъ  зыбжанэ  къыщызэтенэнущ

УпщIэхэм  жэуап  ягъуэт

Махуэгъэпс

Ухуэныгъэхэр 
йокIуэкI

ЩIыналъэм и IуэхухэмкIэ 
центрым эфир занщIэкIэ 
КъБР-м мэкъумэш Iэна-
тIэмкIэ и министрым и 
къуэ дзэ Уэдыхь Тимур рес-
публикэм щыпсэухэм я уп-
щIэхэм жэуап щаритащ.

АБЫ къыхигъэщащ щIым 
елэжьхэм 2023 гъэм ехъу-
лIэныгъэшхуэхэр зэраIар. 
Псом хуэмыдэу гъавэр бэв 
хъуащ - тонн мелуан 1,421-рэ 
кърахьэлIэжащ. Апхуэдэу 
пхъэщ хьэмыщхьэри къай-
хъу лIащ - тонн мин 786-рэ 
мэхъу. 

Республикэм сыт хуэдэ 
ерыскъыхэкIхэмкIэ зыкъы-
зэригъэпэщыжами цIыху хэр 
щыщIэупщIэм, Уэдыхьым 
жиIащ гъавэри, хадэхэкIри, 
лыри, гъэшхэкIхэри абы зэ-
рыхиубыдэр. Зэман гъунэ-
гъум кIэртIофу къагъэкIым-
кIи ехъулIэныгъэфIхэр зы-
Iэрагъэхьэну я мурадщ.

Экзаменхэм
ятещIыхьауэ

«Рособрнадзор»-м и унафэщI Му-    
заев Анзор къыхилъхьащ 9-нэ клас-
сыр къэзыуххэм ят къэрал экзамен нэ-
хъыщхьэхэм (ОГЭ) кърикIуахэм япкъ 
иткIэ ныбжьыщIэхэр колледж хэмрэ 
техникумхэмрэ щIэгъэтIысхьапхъэу.

МУЗАЕВЫМ къыхигъэщащ языны-         
къуэ техникумхэм щIэупщIэшхуэ зэ-
раIэр, уеблэмэ щIэныгъэ нэхъыщхьэ 
щыз рагъэгъуэт еджапIэхэм щекIуэкI 
зэпеуэхэм куэдкIэ е фIэкIыу. «Курыт 
IэщIагъэ щрагъэ гъуэт еджапIэхэм ныб-
жьыщIэхэр щы щIэ тIысхьэкIэ къалъы-
тэр аттестатым ику иту къыщыгъэлъэ-
гъуа балл бжыгъэрщ. Аращи, 9-нэ 
классыр къэзыух хэм экзаменхэр щIа-
тым и щхьэусыгъуэр убзыхун хуейщ. 
Хэт и жагъуэ хъуми, аттестатым ира-
гъэувэ оценкэхэр псори еджакIуэм и 
щIэныгъэм и пщалъэкъым икIи нэсу 
къигъэлъагъуэркъым ныбжьыщIэм и 
зэфIэкIыр здынэсыр. Абы ипкъ иткIэ, 
куэдрэ къыщыхъу щы Iэщ зи аттестатым 
оценкэфI итыр зэпеуэм пхыкIрэ, щIэны-
гъэ зыбгъэдэлъыр къыщынэ. Апхуэдэ 
зэхуэмыдэныгъэхэр щымыIэн папщIэ, 
ОГЭ-м кърикIуамкIэ колледжхэмрэ тех-
никумхэмрэ щIэгъэтIысхьэныр нэхъ за-
хуагъэщ», - жи Iащ Музаевым.

Абы и псалъэхэм къызэрыхэщамкIэ, 
курыт IэщIагъэ щызрагъэгъуэт еджа-
пIэхэм я зыужьыныгъэм иджыпсту 
мылъ кушхуэ халъхьэ, абы къыхэкIыуи 
зэ фIэкI зиIэ ныбжьыщIэ нэхъыбэ абы-
хэм зэрыщIэтIысхьэным хуэщIауэ Iуэ-
хур къызэгъэпэщыпхъэщ. 

Адрейхэм къахощ

Тырку аналитик, «Хэку» партым 
унафэхэр къэщтэнымкIэ и комитет 
нэхъыщ хьэм хэт Гёктюрк Орчун къе-
лъытэ я къэралыр НАТО-м къы-
хэкIыжын хуейуэ. РИА хъыбарегъа-
щIэ агентствэм къызэритамкIэ, ана-
ли тикым абы и щхьэусыгъуэу къи-
гъэлъагъуэр КъухьэпIэм Урысейм 
ири щIылIэ санкцэхэр Тыркум зэран 
къыхуэхъужынкIэ зэрыхъунурщ.

«ЗЭГУХЬЭНЫГЪЭМ хэт къэралхэм 

Ди республикэм и щIыпIэ нэхъ да-
хэхэм хабжэ Май щIыналъэр кIуэ пэт-
ми зэрефIакIуэр нэрылъагъуу, абы и 
къалащхьэм иужьрей илъэс хэм  зэ-
хъуэкIыныгъэшхуэхэр игъуэ тащ: псэ-
упIэхэм къахохъуэ, илъэс куэд хъуауэ 
зыхунэмыса зэгъэпэщыжыныгъэ лэ-
жьыгъэхэр йокIуэкI, жьы дыдэ хъуа 
унэхэм щIэсхэр къыщIагъэIэпхъукI. 
Апхуэдэ дыдэу ягъэдахэ къалэм и те-
плъэри. 

2025 ГЪЭМ ирихьэлIэу Май щIына-
лъэм щаухуэнущ гектари 100 зыубыды-
ну нэгузегъэужьыпIэ. «Кавказ лъахэ» - 
аращ фIащыну зытраухуар. Абы илъэ-
сым и кIыхьагъкIэ щылэжьэнущ гъэма-
хуэ аквапарк, цIыхубзхэм я аквапарк, 
сабий джэгупIэхэр, къежэ хыпIэхэр, 
спор тымкIэ утыкухэр, коттеджхэр, хьэ-
щIэщхэр.

- КъищынэмыщIауэ, сабий зы миным 
тещIыхьауэ абы къыщызэIуахыну ла-
герь ехьэжьам зыщагъэпсэхунущ ди 
республикэм и мызакъуэу, къэралым и 
адрей щIыналъэхэм къикIа сабийхэми. 
Апхуэдэ ухуэныгъэ ехьэжьам зи               
мылъку хэзылъхьэхэм зэрыжаIамкIэ, 
зыгъэпсэхупIэм и фIыгъэкIэ цIыху 
1200-рэ лэжьыгъэкIэ къызэрагъэпэщы-
нущ. 2024 - 2025 гъэхэм къриубыдэу нэ-
гузегъэужьыпIэр хьэзыр хъунущ, - жи-
Iащ а ухуэ ныгъэмкIэ пэхуэщIэр къыхэ-
зылъ хьа Глашевэ Танзиля. 

Къэбэрдей-Балъкъэрым и гъуэгу 
фон дым къыхэкIа мылъкукIэ Май къа-
лэм апхуэдэу щызэрагъэпэщыжащ 
Же  лезнодорожнэ уэрамым щыщ Iы-
хьэ. Апхуэдэу асфальтыр щIэуэ тра-
лъхьащ икIи къагъэнэхужащ Кировым 
и цIэр зезыхьэ уэрамым щыщу зы ки-
лометр зи кIыхьагъым - Комсомолым и 
цIэр зезыхьэ, Соединительнэ уэрам-
хэм я зэхуакум дэлъыр. ИпэкIи и гугъу 
фхуэтщIат Май къалэм дэт Полупро-
водник заводым и паркыу щыта, бгынэ-
жа хъуа щIыпIэм школыщIэ зэрыщау-
хуэм. Абы и фIыгъэкIэ а щIыпIэм пэгъу-
нэгъу хьэблэхэр, фэтэр куэду зэхэт 
унэхэм я бжэIупэхэр зэIузэпэщ ящI. 

ШЭРЭДЖ  Дисэ. 

Уэдыхь Тимур къыхигъэ-
щащ Къэбэрдей-Балъкъэ-
рым и мэкъумэш IэнатIэм 
къыщыщIигъэкIхэр хамэ 
къэ рал 20-м щIигъум зэры-
рагъашэр. Псом нэхърэ нэ-
хъыбэу ираш гъавэр, Iэ-
фIыкIэхэр, пхъэщхьэ мыщ-
хьэр. Федеральнэ таможнэ 
IуэхущIапIэм къызэритым-
кIэ, нэгъабэ республикэм 
ерыскъыхэкIыу ирашащ 
доллар мелуан 23,9-рэ зи уа-
сэ - къалэныр проценти 
 178-кIэ ягъэзэщIащ. 2024 
гъэм и япэ мазихым ерыс-
къыхэкIыу ирагъэшащ дол-
лар мелуан 20-м нэблагъэ и 
уасэ (проценти 146-рэ                       
мэхъу). 

Мэкъумэш IэнатIэм къалэн 
нэхъыщхьэу къыпэщы лъым 
и гугъу щищIым, министрым 
и къуэдзэм жиIащ мы гъэм 
нэхъ пасэу зыхуе жьа  гъавэ 
Iухыжыгъуэр тэ мэму зэфIа-
гъэкIын зэры хуейр. 

Республикэм и консерв за-
водхэм я лэжьыгъэм къы-
щытеувыIэм, абы жиIащ мы 
зэманым джэшхъурей 
щхъуан тIэр траIуэнтIэн зэра-
ухыр - мелуан 44-м нэблагъэ 
ягъэхьэзыращ. Иджыпсту зи 
ужь итыр нащэрщ, абы 
къыкIэлъыкIуэу помидо-
рымрэ нартыхумрэ банкIхэм 
иралъхьэнущ. 

Уэдыхь Тимур теп сэ лъы-
хьащ «Къуажэхэм зэ рыз-

рагъэужь Iуэхухэр» къэрал 
прог раммэр зэрагъэза-
щIэмрэ псыр зэрыщIагъэ-
лъадэ, зэрытракIэ Iэмал-
хэмрэ.

2024 гъэр къызэрихьэрэ 
мэкъумэшыщIэхэм трактор 
74-рэ, комбайни 10, нэгъущI 
техникэу 32-рэ зэрагъэпэ-
щащ. Уэм пэщIэтынымкIэ 
ирагъэкIуэкI лэжьыгъэм те-
ухуауэ къэпсэлъам къыхи-
гъэщащ а Iуэхум республикэ 
бюджетым щыщу трагъэ-
кIуа дэр нэхъыбэ зэращIар - 
дызэрыт илъэсым щIыналъэ 
унафэщIхэм абы Iыхьэ ща-
нэкIэ хагъэхъуащ, сом мел-
уан 40-м нэсу.

БАГЪЭТЫР  Луизэ.

Тыркур къахощ Урысейм зэребийр 
къызэрагъэлъагъуэ санкцэхэм 
зэрыхэмытымкIэ. Тыркумрэ Урысеймрэ 
зэхуаIэ зэпы щIэныгъэхэм къыпащэ по-
литикэ,  экономикэ и лъэныкъуэкIэ я зэ-
дэ лэ жьэныгъэхэм зэрызаужьым. 
Апхуэдэу щытми, къэралым НАТО-м ху-
иIэ щы тыкIэм зэхъуэкIыныгъэ игъуэты-
нуи сыгугъэркъым, сыт щхьэкIэ 
жыпIэмэ, тырку правительствэм хэтщ 
зэгухьэныгъэм иригъэкIуэкI политикэр 
къыдэзыщтэ гуп», - жиIащ абы. 

НэхъапэIукIэ Тыркум и тIасхъэщIэх 
лъэпкъ зэгухьэныгъэм и унафэщI Ка-
лын Ибрэхьими жиIауэ щытащ Урысей 
Федерацэм хуэгъэзауэ я къэралым             
игъэув санкцэхэр псом япэу Анкара 
зэран зэрыхуэхъужынур.

Бадзэуэгъуэм и 18, 
махуэку

1849 гъэм къалъхуащ адыгэ джэгуа-
кIуэ Мыжей Сэхьид.

1932 гъэм къалъхуащ тхакIуэ, литера-
турэдж, искусствовед, критик КIура-
шын БетIал.

Дунейм и щытыкIэнур
«pogoda.yandex.ru» сайтым зэритым-
кIэ, республикэм пшэр техьэ-текIыу 
щы щытынущ.  Хуабэр махуэм   градус 
28 - 32-рэ, жэщым градус 18 щыхъунущ.

Бадзэуэгъуэм и 19,
мэрем

Мамкъут зыдэлъ хьэлывэм и дуней-
псо махуэщ

Урысейм щагъэлъапIэ мафIэс 
къэмыгъэхъуным кIэлъыплъ къэрал 
къулыкъущIапIэр къыщызэрагъэпэ-
ща махуэр

1942 гъэм Къардэн Къубатий Берё-
зовскэ куейм фашист кхъухьлъатитI 
къыщриудыхат.

1980 гъэм Москва къыщызэIуахащ 
XXII Олимп джэгухэр.

Дунейм и щытыкIэнур
«pogoda.yandex.ru» сайтым зэритым-

кIэ, республикэм уэфIу щыщытынущ. 
Хуабэр махуэм градус 28 - 32-рэ, жэ-
щым градус 19 щыхъунущ.

Дзэ Iуэху хэхам хэтхэмрэ абыхэм я 
унагъуэхэм ящыщхэмрэ псэуныгъэкIэ 
защIэгъэкъуэным хуэгъэзауэ Къэбэр-
дей-Балъкъэр Республикэм лэжьы-
гъэмрэ социальнэ дэIэпыкъуныгъэм-
кIэ и министр Асанов А. О. «пра-
вительст вэ сыхьэтым» щыжиIахэм 
едэ Iуауэ икIи тепсэлъыхьауэ, Къэ  бэр-
дей-Балъкъэр Республикэм и Парла-
ментым къыхегъэбелджылыкI дзэ 
Iуэху хэхам хэтхэмрэ апхуэдэу абыхэм 
я унагъуэхэм ящыщхэмрэ лъэныкъуэ 
псомкIи зыщIагъэкъуэным хуэгъэза 
Iуэхухэр республикэм зэрыщагъэза-
щIэр. Дзэ Iуэху хэхам хэт цIыхухэмрэ 
абыхэм я унагъуэхэм ящыщхэмрэ 
Къэбэрдей-Балъкъэр Республикэм 
щыхуагъэуващ псэуныгъэкIэ зэры-
зыщIагъакъуэ мыпхуэдэ Iуэхухэр:

Урысей Федерацэм и Президентым 
«Урысей Федерацэм цIыхухэм хэ-
чыхьауэ къыщеджэным и IуэхукIэ» 
2022 гъэм фокIадэм и 21-м къыди-
гъэкIа Указ №647-м ипкъ иткIэ, Къэ-
бэрдей-Балъкъэр Республикэм и дзэ 
комиссариатым ириджа дзэ къулы-
къущIэхэм мазэ къэс ахъшэ сом мин 
25-рэ ират;

Урысей Федерацэм Зыхъумэжыны-
гъэмкIэ и министерствэм контракт 
езыщIылIа дзэ къулыкъущIэхэм щIы-
налъэ ахъшэу зэ тыгъуэу сом мин 
 805-рэ ират;

дзэ къулыкъущIэхэу, апхуэдэу езы-
хэм яфIэфIу яхыхьа гупхэм хэтхэу дзэ 
Iуэху хэхар щрагъэкIуэкIым ныкъуэ-
дыкъуагъэ (контузие, фэбжь, уIэгъэ) 
зыгъуэтахэу Урысей Федерацэм и 
цIыхухэу щытхэу Къэбэрдей-Балъ-
къэр  Республикэм и щIыналъэм зэ-
пымыууэ щыпсэухэм е Къэбэрдей-
Балъкъэр Республикэм и щIыналъэм 
щатхахэм ягъуэта ныкъуэдыкъуагъэм 
тещIыхьауэ сом мини 100-м къыщы-
щIэдзауэ сом мин 300-м нэс зэ дэIэ-
пыкъуныгъэу ират;

дзэ Iуэху хэхам хэту хэкIуэда дзэ къу-
лыкъущIэхэм я унагъуэхэм зэ дэIэпы-
къуныгъэу сом зы мелуан хуэдиз ират.

Къэбэрдей-Балъкъэр Республикэм 
и Iэтащхьэм «Дзэ къулыкъущIэхэм, 
нэ гъуэщI цIыхухэм, абыхэм я уна-
гъуэхэм ящыщхэм псэуныгъэкIэ зы-
щIагъэкъуэным хуэгъэзауэ аргуэру 
лэжьыпхъэхэм я IуэхукIэ» 2022 гъэм 
фокIадэм и 24-м къыдигъэкIа Указ 
№92-УГ-м зэхъуэкIыныгъэхэр хэлъ-
хьэ ным теухуауэ» Къэбэрдей-Балъ-
къэр Республикэм и Iэтащхьэм 2022 
гъэм дыгъэгъазэм и 7-м къыдигъэкIа 
Указ №132-УГ-р и лъабжьэу дзэ Iуэху 
хэхар зэрырагъэкIуэкIым къыхэкIыу 
ираджа дзэ къулыкъущIэхэм я хэ-
хъуэхэм хагъэхьэркъым зыхуэны-
къуэхэр зыхуэдизым тещIыхьауэ псэу-
ныгъэкIэ ядэIэпыкъуну абыхэм я уна-
гъуэхэм зыкъыщыхуагъазэкIэ зы цIы-
хум хуэзэу яIэрыхьэ хэхъуэр.

Къэбэрдей-Балъкъэр Республикэм 
и Iэтащхьэм 2022 гъэм дыгъэгъазэм 
и 6-м къыдигъэкIа Указ №128-УГ-м 
Урысей Федерацэм IэщэкIэ ЗэщIэузэ-
да и Къарухэм хагъэхьэну дзэ къулы-
къум зэрыраджам егъэщIылIауэ дзэ 
къулыкъур ирихьэкIыну зэгурыIуэны-
гъэ езыщIылIа цIыхухэмрэ абыхэм я 
унагъуэхэмрэ абыхэм псэупIэ унэм, 
коммунальнэ Iуэхутхьэбзэхэм я пщIэ-
хэр, фэтэр куэду зэхэт унэм щаIэ 
зэхуэдэ мылъкур нэгъэсауэ ира-
гъэфIэкIуэным теухуа пщIэуэ Урысей 
Федерацэм и законодательствэм 
игъэу вар и чэзум икIи ирикъуу зэра-
мытам пэкIуэ пеняхэр зэрыщхьэщах 
хабзэр игъэуващ.

Дзэ Iуэху хэхам хэт цIыхухэмрэ абы-
хэм я унагъуэхэм ящыщхэмрэ псэу-
ныгъэкIэ защIэгъэкъуэным хуэгъэза 
Iуэхухэр ялъоIэс псоми япэ ирагъэщу. 
А унагъуэхэм ящыщ дэтхэнэми ира-
гъэбыдылIащ зыхыхьэ жылагъуэм 
 социальнэ Iуэхутхьэбзэ щыхуащIэу 

щыIэ центрхэм я социальнэ лэжьа-
кIуэхэмрэ IэщIагъэлIхэмрэ. Унагъуэ-
хэм психологие дэIэпыкъуныгъэ ира-
тыныр, я Iуэхухэм теухуауэ хабзэм 
 къигъэувым хагъэгъуэзэныр, псэуны-
гъэм ехьэлIа IуэхухэмкIэ якIэ  лъып-
лъыныр зэтраухуащ.

Къэбэрдей-Балъкъэр Республикэм 
и Iэтащхьэм 2023 гъэм жэпуэгъуэм и 
26-м къыдигъэкIа Указ №105-УГ-м 
ипкъ иткIэ Къэбэрдей-Балъкъэр Рес-
публикэм и щIыналъэм щагъэзащIэ 
дзэ Iуэхухэм хэта ветеранхэм, дзэ 
Iуэху хэхам хэту хэкIуэдахэм (лIахэм) я 
унагъуэхэм ящыщхэм санаторэ-ку-
рорт щытыкIэм иту еIэзэныр къы щы-
зэгъэпэщыным.

«ПсэупIэ унэхэр щращIыхьын па-
пщIэ языныкъуэ цIыху лIэужьыгъуэ-
хэм Къэбэрдей-Балъкъэр Республи-
кэм и щIыналъэм щIы Iыхьэхэр пщIэн-
шэу щахухэхыным икIи Къэбэрдей-
Балъкъэр Республикэм и ЩIы 
кодексым и 14-нэ, 17-нэ статьяхэм зэ-
хъуэкIыныгъэхэр хэлъхьэным я Iуэху-
кIэ» Къэбэрдей-Балъкъэр Республи-
кэм и Закон №121-РЗ-уэ 2011 гъэм ды-
гъэгъазэм и 20-м къыдэкIам 2023 
гъэм хагъэхьа зэхъуэкIыныгъэхэм 
къыщыгъэлъэгъуащ дзэ Iуэху хэхам 
хэтауэ дзэ Iуэху хэхар щекIуэкIым 
зэрихьа лIыгъэм папщIэ Урысей Фе-
дерацэм и ЛIыхъужь цIэр зыфIаща-
хэу е Урысей Федерацэм и орденхэр 
зыхуагъэфэщахэу дзэ Iуэху хэхам хэ-
тыныр щиуха махуэр хиубыдэу Къэ-
бэрдей-Балъкъэр Республикэр щып-
сэу щIыпIэу ятхахэм, апхуэдэу зи гугъу 
тщIы цIыхухэм ящыщу дзэ Iуэху хэхар 
щекIуэкIым хэкIуэдахэм е абыхэм 
къыхаха ныкъуэдыкъуагъэм е узым 
илIыкIахэм я унагъуэхэм ящыщхэм 
псэупIэ унэхэр щращIыхьын папщIэ 
Къэбэрдей-Балъкъэр Республикэм и 
къэрал мылъкуу е муниципальнэ 
мылъкуу щыт щIы Iыхьэхэр пщIэншэу 
зэрыратыр.

«Къэбэрдей-Балъкъэр Республи-
кэм сабий зеиншэхэмрэ зыпIын ямы-
Iэу къэна сабийхэмрэ псэуныгъэкIэ 
защIэгъэкъуэнымкIэ щыIэ шэсы-
пIэхэм щIагъухэм я IуэхукIэ» Къэбэр-
дей-Балъкъэр Республикэм и За-
коным и 6-нэ статьям зэхъуэкIыны-
гъэхэр хэлъхьэным теухуауэ» Къэбэр-
дей-Балъкъэр Республикэм и Закон 
№6-РЗ-уэ 2024 гъэм мэлыжьыхьым и 
4-м къыдэкIам щыгъэуващ дзэ Iуэху 
хэхам хэтхэм я унагъуэхэм ящыщхэм 
къэралыр дэIэпыкъуным теухуауэ ар-
гуэру ялэжьынур. Абы къыщыгъэлъэ-
гъуащ дзэ Iуэху хэхам хэта лIам (судым 
лIауэ къилъытам) и унагъуэм щыщхэу 
сабий зеиншэхэм, зыпIын адэ-анэхэр 
ямыIэу къэна сабийхэм хабжахэм 
псэупIэ яхуэфащэкIэ къызэрагъэ-
пэщыну хуитыныгъэ зэраIэр.

Абы къыдэкIуэу дзэ къулыкъущIэ-
хэм я унагъуэхэу сабий ныкъуэдыкъуэ 
щапIхэм, ныкъуэдыкъуагъэкIэ езанэ, 
етIуанэ гупхэм хыхьэ, е зи ныбжь 
хэкIуэта зиIэ унагъуэхэр къаIэрыхьэ 
хэхъуэмрэ абы хэт цIыху бжыгъэмрэ 
зыхуэдизым емылъытауэ, я унэхэм 
кIуэурэ псэуныгъэкIэ зэрадэIэпыкъу 
Iуэхутхьэбзэр хуащIэ.

Дзэ Iуэху хэхам хэтхэм я щхьэгъу-
сэхэу, абыхэм я бынхэу лэжьэфыну 
ныбжьым итхэр IэщIагъэм хуегъэ-
джэныр, нэгъуэщI IэщIагъэхэм хуа-
гъэсэныр, лэжьапIэ къалъыхъуэным-
кIэ абыхэм ядэIэпыкъуныр къызэра-
гъэпэщынри къыщыгъэлъэгъуащ.

Адэ-анэхэм (хабзэкIэ абыхэм я къа-
лэнхэр зыгъэзащIэхэм) е абыхэм 
ящыщ зыр дзэ Iуэху хэхам щыхэт уна-
гъуэхэм щхьэщахащ зи школ кIуэгъуэ 
мыхъуахэр щаIыгъ еджапIэ IуэхущIа-
пIэхэм я сабийр зэрыщыIэм икIи 
зэрыщызэрахьэм пэкIуэ пщIэр.

Дзэ Iуэху хэхам хэтхэм я унагъуэхэм 
я сабийхэу псоми я зэхуэдэ щIэныгъэ 

щрагъэгъуэт еджапIэ IуэхущIапIэхэм 
япэ классым къыщыщIэдзауэ 
епщыкIузанэ классым нэсыху ще джэ-
хэр пщIэншэу ерыскъы пщтыркIэ 
 ягъашхэ.

Къэбэрдей-Балъкъэр Республикэм 
и Iэтащхьэм 2023 гъэм мэлыжьыхьым 
и 4-м къыдигъэкIа Унафэ №71-РГ-м 
ипкъ иткIэ республикэм щагъэзащIэ 
дзэ Iуэху хэхам хэтхэм я бынхэм зэра-
щIыгъун, я щытыкIэр къызэрахутэн, 
зэрадэIэпыкъун Iэмалхэр щыубзыхуа 
«ЛIыхъужьхэм я бынхэр» проектыр.

КъыхэгъэщхьэхукIын хуейщ дзэ 
Iуэху хэхам хэтхэмрэ абыхэм я уна-
гъуэхэм ящыщхэмрэ псэуныгъэкIэ за-
щIэгъэкъуэным теухуа Iуэху псори 
Къэбэрдей-Балъкъэр Республикэм 
къанэ щымыIэу зэрыщагъэзащIэр.

Ахэр я лъабжьэу Къэбэрдей-Балъ-
къэр Республикэм и Парламентым 
унафэ ещI:

Дзэ Iуэху хэхам хэтхэмрэ абыхэм я 
унагъуэхэм ящыщхэмрэ псэуныгъэкIэ 
зыщIагъэкъуэным хуэгъэзауэ зэфIа-
гъэкIхэм теухуауэ Къэбэрдей-Балъ-
къэр Республикэм лэжьыгъэмрэ со-
циальнэ дэIэпыкъуныгъэмкIэ и мини-
стр Асанов А. О. жиIахэм арэзы те-   
хъуэн.

2. Яхуэгъэлъэгъуэн:
1) Къэбэрдей-Балъкъэр Республи-

кэм и Правительствэм:
«Урысей Федерацэм цIыхухэм хэ-

чыхьауэ къещеджэным и IуэхукIэ» 
Урысей Федерацэм и Президентым 
2022 гъэм фокIадэм и 21-м къыди-
гъэкIа Указ №647-м ипкъ иткIэ Къэ-
бэрдей-Балъкъэр Республикэм и дзэ 
комиссариатым ириджа дзэ къулы-
къу щIэхэм псэуныгъэкIэ зыщIа гъэ-
къуэ ным хуэгъэзауэ зэфIагъэкIхэм я 
лъэныкъуэкIэ хабзэхэм къыщыхъу зэ-
хъуэкIыныгъэхэм ятеухуа хъыбархэм-
кIэ и чэзум зэхъуэжэным хуэгъэзауэ 
Iуэ хущIапIэхэр зэдэлэжьэныр къызэ-
ри гъэпэщыну;

 дзэ Iуэху хэхам хэтхэмрэ е абыхэм я 
щхьэгъусэхэмрэ транспорт налогыр 
щхьэщахыным теухуа Iуэхум хэплъэ-
ну;

Урысей Федерацэм и къэрал дамы-
гъэ кърат хъужыкъуэмэ, зэуэ ахъшэкIэ 
ягъэпажэкIэрэ, дзэ Iуэху хэхам хэтым 
лейуэ псэуныгъэкIэ зыщIагъэкъуэ-
ным кIэ щыIэ Iэмалым егупсысы-                    
ну;

 дзэ Iуэху хэхам зэрыхэтым папщIэ 
республикэ дамыгъэ гъэувынымкIэ 
щыIэ Iэмалым хэплъэну;

2) Къэбэрдей-Балъкъэр Республи-
кэм Лэжьыгъэмрэ социальнэ дэIэпы-
къуныгъэмкIэ и министерствэм:

дзэ Iуэху хэхам хэтхэм аргуэру псэу-
ныгъэкIэ защIэгъэкъуэным хуэгъэза-
уэ яIэ хъуа зэфIэкIыр къигъэсэбэпын 
мурадкIэ Урысей Федерацэм и щIы-
налъэхэм щызекIуэ хабзэхэм зэпы-
мыууэ кIэлъыплъыну;

 дзэ Iуэху хэхам хэтхэм я унагъуэхэм 
ящыщ сабийхэр IэщIагъэ щрагъэ-
гъуэт курыт еджапIэхэм махуэ-
рыеджэу къэрал еджапIэ IуэхущIа-
пIэхэм зэ рыщрагъаджэм и уасэм 
(ипэжыпIэкIэ ирагъэджэным текIуа-
дэм) и процент 50-р ахъшэкIэ хуап-
шыныжыну яIэ хуитыныгъэм зра-
гъэубгъуну къыхалъхьэнымкIэ щыIэ 
Iэмалым хэплъэну;

3. Мы Унафэр гъэзэщIа зэрыхъум 
кIэлъыплъыну и пщэ дэлъхьэн Къэ-
бэрдей-Балъкъэр Республикэм и 
Пар ламентым ЛэжьыгъэмкIэ, со-
циаль нэ политикэмкIэ, узыншагъэр 
хъумэнымкIэ и комитетым.

Къэбэрдей-Балъкъэр
Республикэм и Парламентым и
УнафэщI                   ЕГОРОВЭ Татьянэ
Налшык къалэ
2024 гъэм бадзэуэгъуэм и 9-м
№887-П-П.

Дзэ Iуэху хэхам хэтхэмрэ абыхэм я унагъуэхэм ящыщхэмрэ 
псэуныгъэкIэ защIэгъэкъуэным хуэгъэзауэ лэжьыпхъэхэм я 

IуэхукIэ

 Къэбэрдей-Балъкъэр
Республикэм и Парламентым и

Унафэ

Дунейр къызэригъэщIрэ 
цIыхуу тетым куэду къахокI 
езыхэр зыщыщ лъэпкъым 
нэмыщI, адрейхэм я къе-
жьэ кIэр, псэукIэ-зэхэ ты-
кIэр, фIэщхъуныгъэрэ хаб-
зэ-бзыпхъэу зэ ра хьэр, 
ижь кIэрэ зы пIэм имыкIа-
хэмрэ зи щIыналъэм зезы-
гъэубгъуахэмрэ зэхэгъэ-
кIы ным хущIэкъу хэр. Ахэр 
псори щIэныгъэ щхьэ хуэм 
хуэзышэжхэрщ, тхылъым-
пIэм тезыгъэзэгъэжу ди 
пащхьэ къизылъ хьэж хэрщ 
нобэ дызытеп сэлъыхь Iэ-
щIа гъэм, этнографием, 
ирилажьэу къэт лъытэ хъу-
нури.

 
ЛЪЭПКЪ гуэрым и 

тхыдэмрэ щэнхабзэмрэ 
зыджыну яужь ихьахэм жур-
налист Iэмалхэми ха-
щIыкIыпхъэщ,  гъунэгъу 
зызыхуащIым я бзэм щыщ 
гуэрхэри зэрагъэщIапхъэщ.  

Этнографие щIэныгъэр 
япэ дыдэу дунейм къытезы-
гъэхьауэ къалъытэр Па-
сэрей Алыджым щыпсэуа 
тхыдэтх цIэрыIуэ Геродотщ, 
Тавридэмрэ (иджырей 
Кърымым) Фригиемрэ иса 
лъэпкъхэм, абыхэм я гъунэ-
гъуу щыса скифхэм я гъа-
щIэмрэ хабзэу зэрахьахэмрэ 
ятетхыхьауэ щытарщ.

Алыджым къыщежьами, 
этнографие щIэныгъэм адэ-
кIи зиужьынымкIэ хэ лъ-
хьэныгъэ хуэзыщIауэ къа-
лъытэр Урым империерщ 
(фIэфI-фIэмыфIми). И дзэ 
пашэхэм я мызакъуэу, и 
Iуэху зехьэхэми щыгъуазэ 
зыхуащIын хуей хъурт къа-
зэу щIыналъэм ис лъэпкъ-
хэм зэрахьэ хабзэ-бзып-
хъэхэмрэ тхыдэм къыхана 
лъэужьымрэ зыхуэдэм. 

Зэман дэкIри, а къэралым 
(Урымым) и Iуэхузехьэхэм 
этнографием ехьэлIа я 
къэху тэныгъэхэм зыщра-
гъэубгъуащ а лъэхъэнэм 
къызэрымыкIуэу къэхъукъа-
щIэ куэд къыщыхъуа Азие 

Гупэмрэ абы къедза щIына-
лъэхэмрэ. 

Иужьым, Европэм щып-
сэу хэм, зэрытщIэщи, «Аме-
рикэ» цIэр зыфIаща конти-
нент абрагъуэр къызэIуа-
хащ, абы иса лъэпкъхэми, 
фIыми Iейми, ялъэIэсащ, я 
зэхэ ты кIэ-сытхэм щыгъуазэ 
зыхуа щIын хуей хъуащ… 

Зи гугъу тщIы щIэныгъэм 
Урысейм зыщиубгъуу щы-
щIидзар Индыл псышхуэм 
къедза хэгъэгухэр, абы иужь 
иту Кавказыр, Сыбырыр, 
 КъуэкIыпIэ Жыжьэр, Ищ-
хъэрэ Пхыдзар «къагъэIу-
рыщIэн» щрагъэжьа лъэ-
хъэнэрщ.  

Совет къэралым Этног-
рафым и махуэм гулъытэ хэ-
ха хуащI щыхъуар 1970 гъэхэ-
ращ. АбыкIэ жэрдэм къыхэ-
зылъхьауэ щытар Ленин-
град (Санкт-Петербург) дэт 
къэрал университетым тхы-
дэмкIэ и факультетым этног-
рафиемрэ антропологием-
кIэ и кафедрэр къызэзы-
гъэпэща, и унафэщI Iэзэуи 
щыта Итс Рудольфщ. А 
еджагъэшхуэм и псалъэкIэ, 
зи гугъу тщIы Iуэхур ирыра-

гъэхьэлIащ Урысей географ 
зэгухьэныгъэм хэта этног-
раф икIи антрополог цIэ-
рыIуэу дунейм тета Миклухо-
Маклай Николай (1846 - 1888 
гъэхэр) къыщалъхуа ма-
хуэм, бадзэуэгъуэм и 17-м.

Дэкъузауэ ягъэпсэу лъэпкъ-
хэм я къыщхьэщыжакIуэ 
нэс, гъэру яубыдхэр зэращэ-
къызэращэхур къабыл зы-
мыщIу, уеблэмэ зигу те-
мыхуэу къэгъуэгурыкIуа зе-
кIуэлI гъуэзэджэр зэрып-
сэуар илъэс 41-м нызэры-
хьэсщ. АтIэми, а гъащIэ ма-
щIэм къриубыдэу, а лIыр 
сыт и щIыскIи хущIэкъуащ 
Авст ралиер, Океаниер, 
 Ип  щэ-КъуэкIыпIэ Азиер, 
иужьым Гвинее ЩIэр (Новая 
Гвинея) ижькIэрэ зи хэщIа-
пIэ лъэпкъхэм я дуней те-
тыкIэр зыхуэдэр зэригъащIэ 
къудей мыхъуу, я псэу-                   
кIэр егъэфIэкIуэнымкIэ 
щыIэ  хэ кIыпIэхэм лъыхъуэн-                     
ми. 

Иджырей лъэхъэнэмкIэ 
дыкъеплъэкIыжынщи, эт-
ног рафхэр макIуэ зи дуней 
еплъыкIэм, щэнхабзэм щы-
гъуазэ зыхуащIын хуейуэ 

 къалъытэ лъэпкъхэм я деж, 
ахэр щыпсэу щIыналъэхэм 
зыщаплъыхь, гъунэгъухэм 
зэхуаIэ зэхущытыкIэхэр зы-
хуэдэр зэрагъащIэ. 

Дызытепсэлъыхь Iуэхум 
ди хьэххэм зэпалъытын 
 хуейуэ я пщэ къыдохуэ 
лъэпкъ зэмылIэужьыгъуэ-
хэм я блэкIари, бзэуэ яIуры-
лъам, ди нобэми зэрахьэм я 
лъабжьэгъухэр дэтхэнэхэр 
арами. А псоми зэхуэхьэсы-
жауэ ириплъэж щIэныгъэлI-
хэм утыку къралъхьэ жыла-
гъуэм, лъэпкъхэм адэкIи 
зэрызаужьыну щIыкIэм хуэ-
гъэзауэ яIэ хъуа Iуэху еп-
лъыкIэхэри. 

Этнографхэр щолажьэ 
тхыдэмкIэ щIэныгъэ-къэху-
такIуэ институтхэм, музей-
хэм, тхылъ тедзапIэхэм, ту-
рист IуэхущIапIэхэм. Уеб-
лэмэ, щIыпIэ пхыдзахэм 
щIым щIэлъ хъугъуэфIы-
гъуэх эр къыщызылъы хъуэ-
хэми зи гугъу тщIы IэщIа-
гъэм хуэIэижьхэр зрашалIэ, 
зрихьэлIэ лъэпкъхэм нэхъ 
яхэзэгъэнымкIэ, ягуры Iуэ-
нымкIэ зыхуэгъэщхьэпэн 
хуэдэу. 

Мы Iуэхум дихьэххэм, я 
 нэхъ мащIэрауэ, зыщагъэ-
гъуэзэн хуейщ лъэпкъ зэмы-
лIэужьыгъуэхэм ижькIэрэ я 
къекIуэкIыкIар зыхуэдэми, 
бзэуэ яIурылъам, ди нобэми 
зэрахьэм благъагъэкIэ къа-
гухьэхэм дэнэкIэ щылъы-
хъуап хъэми. А псоми ирип-
лъэж щIэныгъэлIхэм зэхуэ-
хьэсыжауэ жылагъуэм ира-
гъэлъагъу лъэпкъхэми 
къэ ралхэми адэкIэ зэрызау-
жьыну щIы кIэм теухуауэ яIэ 
хъуа Iуэху бгъэдыхьэкIэхэр 
зы хуэ дэри. 

АтIэми, еджагъэшхуэхэм 
зэрыжаIэмкIэ, дыщыпсэу 
зэ маным къыщекIуэкI зэ-
хъуэ кIы ныгъэ инхэми лъэ-
хъэнэ гуащIэу къытпэп лъэ-
хэми иращIыкIын яхузэ-
фIэмыкIыу лъэпкъ цIыкIу 
куэд мы дунеишхуэм къы-
щызэтенэнущ, я бзэкIи, щэн-
хабзэкIи, зэрахьэ хабзэкIи 
щызэгугъужхэу. Ауэ щыхъу-
кIи, этнографиер иджы ри 
куэдрэ дызыхуеину щIэны-
гъэщ. 

КЪУМАХУЭ  Аслъэн.



ПлIанэпэр  зыгъэхьэзырар  
ЧЭРИМ Марианнэщ.

Iэбжьанэ лам 
ефIэкIыр

УзыкIэлъыплъыжыну 
сыт щыгъуи и чэзущ

Бзэ тыншкIэ тхэуэ щытащ

Иужьрей адыгэ 
джэгуакIуэ

Арджэныр телъыджэщ

Фи нэгу къыщIэвгъэ-
хьэт осетин къуажэ пхы-
дзам и Iэгъуэблагъэм 
щыхъуакIуэ мэлхэм бэ-
лэбанэу хуэпа дадэ жьа-
кIэху ящхьэ щыту. Асы-
хьэтым нэхъы жьы фIым 
и пащхьэм хъы джэбзитI 
къо хутэ. 

- Къуажэ школыр дауэ 
къэдгъуэта хъунуми 
къы джумыIэфыну пIэ-
рэ, дадэ? - урысыбзэкIэ 
зыкъыхуегъазэ тIум я 
зым. 

Дадэм и жэуапыр 
къы дримышей щIыкIэ, 
мыдрейм и ныбжьэгъум 
инджылызыбзэкIэ зы-
хуегъазэ: 

- Уи фIэщу жэуапкIэ 
ущыгугърэ? Сыт абы 
къыбжиIэфынур? И Iэб-
жьанэм фIейуэ дэлъыр 
урикъунщ! 

«ЦIыху гугъу» жыхуаIэр сыт хуэдэ? Дауэ 
абы узэрыдекIуэкIынур? Уэ езыр узы хуэ-
дэр къэпщIэну Iэмал щыIэ? А упщIэ гъэ-
щIэгъуэнхэр уи гум къозэрыхь Австрием 
щыщ психолог цIэрыIуэ Адлер Альфред и 
IэдакъэщIэкI хэм уащыхэплъэкIэ. 

ЩIЭНЫГЪЭ псоми мащIэ-мащIэу щыгъуа зэ 
иджырей цIыхубэм я псалъалъэм «комплекс-
хэр» жаIэри психолог термин гуэр къыхэхуэ 
зэпытщ. «Абы комплекс и куэдщ», - хужаIэ 
цIыху къынтIэкъынтIэм. «И комплексхэм 
яукIыу аращ», «Щхьэ и комплексхэр зыхи-
мынрэ?» - а жыIэгъуэхэри зытеухуар мывэгъ-
зэгъ хэрщ. Сыт а «комплекс», е нэхъ нэгъэса-
уэ жыпIэмэ, «комплекс неполноценности» 
жы хуаIэр зищIысыр? Адлер щымыурыскIэ, 
дауи, мы терминри зэрадзэкIри бзэм къра-
гъэзэгъауэ аращ. «Мыхьэнэншэу зыкъэ лъы-
тэжын» - апхуэдэущ ар къызэрыбгуры Iуап-
хъэр. «Гузэбгъэжыныгъэ» жыпIэми, ущы уэ-
ну къым. 

ЩIэныгъэм и тхыдэм къызэрыхэщымкIэ, 
мы псалъэ зэпхар утыкум япэу къизыхьар 
Ад лерщ. «ЦIыху хьэлхэм ятеухуа щIэныгъэ» 
зыфIища тхылъым абы IупщIу къыщыдгуре-
гъаIуэ бэуапIэ къыдэзымыт а хьэл мыгъуэр 
къыздикIымрэ абы дыкъыIэщIэмыкIыу щIэ-
мыхъунумрэ. Алыхьталэм узригъэува щы ты-
кIэмкIэ, нэгъуэщIу жыпIэмэ, уи натIэм кърит-
ха, къыпхуиуха гъащIэмкIэ уи гур мыарэзы 
зэ пыту, уи щхьэкIи насыпыфIэу зыкъыу мы-
лъытэжыфу укъэнэнущ, ар къомыхъулIэмэ. 

ПсэкIэ узыншэ цIыхур («псэ быдэ ухъу» 
щIыжаIэр арагъэнщ) фIым щыгугъ зэпыту, 
лъэпощхьэпо гуэрхэм хэзэрыхьми, и гур 
имыгъэкIуэду апхуэдэщ. «ГумыгъэкIуэдхэр 
(оптимистхэр) я хьэлымкIэ занщIэу къыбо-
цIыху, - жеIэ Адлер. – Ахэр зыми щышынэр-
къым, я гур утIыпщауэ мэпсалъэ, егъэлеяуэ 
за пIытI-захузуи, зыIурамылъхьэжуи щытхэ-
къым. 

ГумыгъэкIуэдым и сурэтыр тщIыну зыгуэр 
къыдэлъэIуамэ, ар зи IэплIэр ину зэIуха 
цIыхуу, езым хуэдэ дэтхэнэ зыми пежьэн 
хьэзырут ди нэгум къызэрыщIэувэнур. Ап-
хуэдэр псоми тыншу хэгъэрей яхуохъу, ныб-
жьэгъу зэригъэпэщыныр къехьэлъэкIыр-
къым, сыту жыпIэмэ, гурыщхъуэ хэлъкъым. 
И бзэр хуэщIащ, зэрызиIыгъми зэрызекIуэми 
дэбгъуэIакъым. Сабийхэм я гугъу умыщIмэ, 
зэфэзэщу «гумыгъэкIуэд» зыфIэпщын цIыху 
ущрихьэлIэр закъуэтIакъуэххэщ». 

Зигурэ зи щхьэрэ зэбгъэжырщ «цIыху 
гугъу»  хъур, Адлер зэрегупсысымкIэ. Зэхьэ-
зэхуэ, зэпеуэ защIэу зэхэт гъащIэм уэ пхуэдэм 
ущылъэщIэмыхьэныр Iуэхушхуэщ. Адлери 
«цIыхур цIыху хъун папщIэ игу зэбгъэжын 
 хуейщ» щIыжиIэр аращ: адрейхэм «яхэ-
гъуэщэн» мурадкIэ абы зиужьын щIедзэри, 
зыгуэрхэр зрегъэхъулIэф. ЩIэныгъэлIым и 
гупсысэр нэхъ IупщI ещI езым и щхьэ къри-
кIуа бэлыхьхэм къызэрыхэкIам. Адлер щы-
цIыкIум и тхьэмбылым щIыIэ хыхьауэ щы-
тащ. «Мыр схуэгъэхъужынукъым», - къаж-
риIат дохутырым. Апхуэдэ дыдэу щIэны-
гъэлIыр школми фIыуэ щеджакъым. «Уи 
къуэм  шырыкъущIэ фIэкIа зыри къыхэкIыну-
къым», - арат щIалэ цIыкIум и адэм зэхра-
гъэхыр. Иджы психиатрым и гъащIэ гъуэгум 

Илъэси 140-рэ ирикъуащ адыгэ 
лъэпкъым къыхэкIа, тырку литерату-
рэм и лъабжьэр зыгъэтIылъа тха-
кIуэ хэм яз Сейфеддин (Хьэткъуэ) 
Умар. 

АДЫГЭ мухьэжырхэм къате-
пщIыкIа, Хьэткъуэхэ ящыщ, зи адэ 
Шэукъий дзэм хэта ар дунейм къы-
щытехьар Генен къалэрщ. 1896 гъэм 
ар къы щIэ кIащ Iэщ дохутырхэр ща-
гъэхьэзыр еджапIэм, 1903 гъэм – юн-
керхэм я курсхэр къиухыжри, япэ-
щIыкIэ Смирнэ къалэм, иужькIэ - 
Македонием  и гъунапкъэм деж щыт 
дзэхэм къулыкъу щищIащ. 

Зэман дэкIри, лъэсыдзэм и лейте-
нант цIэр зыхуагъэфэща Сейфеддин 
Измир дзэ къулыкъущIэу ягъэкIуащ, 
абы щыIэху щIалэм и франджыбзэр 
иригъэфIэкIуащ. 

Тхэным Хьэткъуэр щыдихьэхар 
еджа пIэрщ. 1900 гъэм «Литературнэ 
журнал» зыфIаща къыдэкIыгъуэм 
къы техуауэ щытащ Умар «И пIэм 
ижыхьа гурыщIэ» зыфIища и япэ усэр. 
ИужькIэ а журнал дыдэм иджыри усэ 
15 къытехуащ, абыхэм ящыщу 2-р «усэ 

уриплъэжмэ, плъагъур сыт? Адлер дуней 
псом щыцIэрыIуэ дохутыр зэрыхъуам нэ-
мыщI, и гъэсэнхэр мин бжыгъэм щхьэдэхащ. 

ЩIэныгъэлIым и «щхьэзакъуэ теорием» 
къэдгъэзэжынщи, зигурэ зи щхьэрэ егъэлея-
уэ зэбгъэж цIыхур псэкIэ сымаджэ хъун шы-
нагъуэ щыIэщ, гъэсэныгъэ узыншэ имы-
гъуэтмэ. Хъийм икIауэ дунейпсо «вагъуэ» 
 хъуным, езым хуэдэхэр и унафэм щIигъэу-
вэным хуэпабгъэхэр апхуэдэхэм я щапхъэщ. 
ЖиIэр къыдгуригъэIуэн папщIэ, Адлер дигу 
къегъэкIыж дыщэ бдзэжьеймрэ лIыжьымрэ 
игъэжыIэщIэну хуежьа нанэжьым теухуа та-
урыхъыр. 

КъызэщIэубыдауэ къапщтэмэ, цIыху къэс 
игу щIызэбгъэжын щхьэусыгъуэ иIэнкIи хъу-
нущ, дауи, ар Iэпкълъэпкъым, псэукIэ хабзэм 
е дунейм щиубыд увыпIэм елъытауэ. Щап-
хъэхэм я нэхъ нахуэр сабий сымаджэрщ. Зи 
Iэпкълъэпкъым щыщ гуэр къызыдэмыбз 
щIэжьейм адэ-анэми и ныбжьэгъухэми я па-
щхьэм щиткIэ, зэи зыщIэхъуэпс лъагапIэм 
нэмысыфын цIыхуу зыкъыщохъуж. Зигурэ зи 
щхьэрэ зэтекIа цIыхум и гъащIэ гъуэгур 
зылъахъэр адрейхэм ялъэщIыхьэну Iэмал 
иримыкъункIэ зэрышынэрщ. 

Иджы тхыгъэм псалъащхьэ хуэтща «цIыху 
гугъумкIэ» къэдгъэзэжынти. Адлер зэры-
жиIэмкIэ, зыгуэркIэ адрейхэм ялъэ щIы мы-
хьэу къызыщыхъу цIыхур егъэлеяуэ псоми 
яхурикъужыныгу мэхъу, «я щхьэм дэмы-
кIуейуи» игу зэгъэнукъым. Апхуэдэ псэ узы-
фэ зиIэр сабий ныкъуэдыкъуэм хуэдэу ара-
щи, гущIэгъу хуэщIыпхъэщ: е сэбэп ухуэхъун, 
е и зэран къызэромыкIыным ухуэсакъын. 
Псэ узыфэ псори къыщежьэр сабиигъуэрщ, 
психиатрыр зэреплъымкIэ. Аращ адэ-анэхэр 
ткIиищэуи щабэIуэи щыт щIэмыхъунур. 

«ЦIыху псоми защхьэщиIэтыкIыным щIэ-
хъуэпс цIыхум ущыкIэлъыплъкIэ, гу лъыботэ 
абы адрейхэр къызэрыфIэмыIуэхур, и лъэр 
быдэу игъэувыным къарууэ иIэр зэрыри-
хьэлIэр, - щетх Адлер «Хьэлхэр зэрызэтеувэ 
щIыкIэр» Iыхьэм. – Апхуэдэ сабийхэр зи 
занщIэр зи гъуэгухэращ, зыпэлъэщыну къа-
фIэщI псоми я гущIыIум ихьэу. Адрейхэм еб-
гъэрыкIуэурэ, ахэр дунейм и бий мэхъу, ду-
нейри бий къыхуохъу. Ауэ Iуэхур нэрымылъа-
гъуу щекIуэкIыр нэхъыбэщ. Зэ IуплъэгъуэкIэ, 
апхуэдэ цIыхур утыкум зэрыхуэпабгъэр ягъэ 
мыкIын хуэдэу плъагъу щхьэкIэ, абыхэм я 
текIуэныгъэр цIыхубэми езыхэми сэбэп яхуэ-
хъуркъым. ЗыкъыфIэщIыжыныр, пщIэ зыху-
ригъэщIыным щIэкъуныр, сыт хуэдэ IэмалкIи 
адрейхэм ятекIуэн нэрыгъыр къызыхэкIыр 
апхуэдэ хьэлырщ. А псоми фэрыщIыгъэкIэ, 
хьилагъэкIэ уалъэIэс мэхъу. Аращи, езыр зы-
щIэхъуэпс утыкур щыIэрыхьэм деж, ар ад-
рейхэр зэрыригъэкIуэтам къыщыхэкIыр нэ-
хъыбэщ». 

ЦIыхум и мыхьэнэр къэзыгъэлъагъуэр ар 
адрейхэм зэрахущытырщ, - жеIэ Адлер. Ара-
щи, адрейхэм яжьэхэуэ зэпыту фIэкIа на-
сыпыфIэ мыхъур псэкIэ сымаджэщ. Лей зэ-
рихьэфын хуэдизкIэ цIыхур апхуэдэ гъуэгу 
пхэнжым езыхулIэр сабиигъуэ насыпыншэра-
щи, цIыкIухэм ятемыкъузэIуэным, ягу илъыр 
зэгъэщIэным, псори зэхэплъхьэжмэ, 
насыпыфIэу, адэ-анэм фIыуэ къызэралъа-
гъум шэч къытрамыхьэу къэгъэтэджыным 
мыхьэнэшхуэ иIэщ. 

«Языныкъуэхэм я акъыл жаныр дуней псом 
зыщхьэщаIэтыкIын папщIэ къагъэщхьэпэ, 
фIэIупсым ещхьу гуащIэ я убэкIэмкIэ адрей 
цIыхухэм я хьэлхэр зэтращыпыкIыу, - къыщIе-
гъэщ Адлер гущIэгъу зыхэмылъхэм я гупсы-
сэкIэр. - ГъэщIэгъуэнкъым абыхэм убэкIэ Iэ-
загъышхуэ къызэрызыкъуахыр, а Iуэхум 
нэхъ рэ нэхъ зыхуэIэижь зэрыщымыIэм къы-
хэкIыу. Апхуэдэ цIыхухэм жьэрыIэзэ щэджа-
щэхэр къащыхэкI къохъу, я бзэ шэрыуэм и 
Iэрыхуагъымрэ хэлъэтымкIэ укъагъэуIэбжьу. 
ШынэгъуагъкIэ бзэгу папцIэр адрей Iэщэхэм 
куэдкIэ къакIэрыхуркъым, уеблэмэ джэгуа-
кIуэхэм цIыху гъэпудыныр IэщIагъэм и 
нэщэнэу ягъэув».

Адлер зэреплъымкIэ, цIыхур и пIэ ижыхьа-
уэ къыщыпфIэщIхэм дежи, ар къыщалъхуа 
махуэм щегъэжьауэ езым къыхиха псэукIэ 
хьэлым тетщ. Ауэ зыщIэхъуэпсым теIэбэфу, 
мурад пэж ищIыфу къэтэджын папщIэ, абы и 
хьэлыр щызэтеувэкIэ сэбэп хъумрэ зэраны-
гъэ къэзышэмрэ зыгурыбгъаIуэмэ, дунейри 
нэхъ мамыру, цIыху зэхущытыкIэри нэхъ 
IэфIу пхузэтеухуэнущ. 

 - Iэбжьанэм дэлъ фIейр ахэр зэрыла лэчым щефIэкIи 
 къохъу зэзэмызэ, - инджылызыбзэкIэ жэуап къарет лIы-
жьыфэ зраплъа мэлыхъуэм. ИтIанэ ардыдэр франджыб-
зэрэ нэ мыцэбзэкIэ яхузэредзэкIыжри, осетинхэм щIэны-
гъэ иратын мурадкIэ къагъэкIуа урыс егъэджакIуитIыр я 
жьэр ущIауэ къегъанэ. КъызэрыщIэкIымкIэ, абыхэм я па-
щхьэ итыр хамэ къэралыбзэу блым ирипсалъэ генерал-
лейтенант Фидаров Афэкъуэт. Зыгъэпсэхугъуэ чэзур и хэ-
кум щезыхьэкI дипломатым езым фIэфIу мэл игъэхъуу 
арат, и лъэпкъ IэщIагъэм зыщимыгъэужын папщIэ. 

Хэт хъуну-тIэ Фидаров Афэкъуэ? Мы гъэм къызэралъхурэ 
илъэси 165-рэ ирикъуну осетин цIэрыIуэр 1859 гъэм 
шыщхьэуIум и 29-м Зильгий къуажэм къыщалъхуащ. 
Къуих рэ пхъуиплIрэ зиIэ офицер Фидаров Пицэ и къуэ 
Афэ къуэ и пэщIэдзэ щIэныгъэр Владикавказ дэт реальнэ 
училищэм щызригъэгъуэтащ. ФIыуэ зэреджам къыхэкIыу, 
щIалэр Бытырбыху дэт Константиновскэ шуудзэ офицер 
еджапIэм занщIэу къащтат. Афэкъуэ ари ехъулIэныгъэкIэ 
къиухри, «Аннэ лъапIэм и орденыр» къратауэ щытащ. Еджа-
пIэм «хорунжий» зауэлIыцIэр зэрихьэу къыщIэкIри, Влади-
кавказ дэт Тэрч къэзакъ полкым къулыкъу щрихьэ кIащ. 

Афэкъуэ и зауэлI гъуэгур къедбжэкIкIэ зыхэтщIэнур ма-
щIэщ. Дэ тфIэгъэщIэгъуэныр абы игъэшэрыуэ бзиблыр 
зэрызригъэщIамрэ осетин щIалэфIу къызэрынамрэщ. 

1897 гъэм Фидаровыр Япэ кавказ къэзакъ дивизэм ха-
гъэхьэри, Персием ягъэкIуат. 1904 - 1905 гъэхэм екIуэкIа 
урыс-япон зауэм щIалэр хэтащ дзэм и мылъкум кIэ лъып-
лъынымкIэ командиру. Персиемрэ Афганистанымрэ щы-
зэфIах Iуэхугъуэхэм хэпщIауэ, Фидаровыр я гъусэныр 
яфIэигъуэу, политикэ зэхуэсхэм ираджэу щытауэ жаIэж. 

Урыс офицер куэдым къащыщIам Афэкъуи къелакъым. 
Ре волюцэ нэужьым ар «Урысей Ипщэм и дзэ узэдахэр» зы-
фIаща, Кавказ Ищхъэрэм щызэуа «хужьхэм» ящыщ хъури, 
къэралым къинауэ щытащ. 1920 гъэм «лъэпкъхэр зэрызэ-
щигъэхьэжым къыхэкIыу» ягъэкъуаншэщ, ягъэтIысри, те-
гъэщIапIэ щамыгъуэтым, 1921 гъэм къаутIыпщыжын хуей 
хъуащ. АрщхьэкIэ 1929 гъэм дыгъэгъазэм и 31-м Кавказ 
Ищхъэрэ ОГПУ-м Фидаровыр аргуэру хьэпсым иридзэри, 
1930 гъэм хейуэ яукIащ. 

Афэкъуэ къыщIэна тхылъхэри и благъэхэм я гукъэкIыж-
хэри щыхьэту къоув ар дзэ къулыкъущIэшхуэу, къэрал 
лIыкIуэу, щIэныгъэ куу зыбгъэдэлъа цIыхуу зэрыщытамкIэ. 
А лъэхъэнэм бгырыс интеллигенту къалъытэхэм язт ар. 
Афэкъуэ и адэ Паци «Дунай зауэ» жыхуаIэ зэпэщIэтыны-
гъэм хэтауэ, урыс пащтыхьыгъуэм дамыгъэ лъапIэкIэ къы-
хигъэщауэ апхуэдэт. Уеблэмэ къулыкъур фIыуэ зэрыри-
хьэкIым щхьэкIэ, Афэкъуэ и адэм Джылахъстэнейм щыщ 
Ислъэмей къуажэм къыпачри, дестынэ 75-рэ тыгъэ хуа-
щIауэ  щытащ. Пацэ и къуихми щIэныгъэ нэхъыщхьэ яри-
гъэгъуэтыфат. 

Афэкъуэ деж къэдгъэзэжынщи, щIалэм къулыкъу щри-
хьэкIа Персием къыщрата дамыгъэхэм язщ «Дыгъэмрэ ас-
лъэнымрэ я орденыр». Абы къыкIэлъыкIуащ дыщэ ва-
гъуэхэр зыхэпхъа сэшхуэр. Пруссием «Пащтыхьыгъуэм и 
орденыр» къыщыхуагъэфэщат. Фидаровым и щхьэгъусэу 
щытар Елъхъуэт щыщ Адырхаев Аслъэмбэч ипхъу Сэли-
хъанщ. Бын къыщIэнакъым. И къуэш нэхъыжь Инал и  къуэр 
ипIауэ щытащ. 

Генералым и дамыгъэхэм я къебжэкIыр кIыхьщ. Дзэ 
 къулыкъум щхьэдэхыжу къэрал лIыкIуэ дипломат зэращIар 
урокъу ар ипэкIэ зэрыкIуэтам и щыхьэту. ИтIани, Персием 
щыIэу революцэм и хъыбар щызэхихам, къелъэIуми къэзы-
гъэгугъэми емыдаIэу, «си лъэпкъым сримыгъусэу хъуну-
къым» жиIэри, Афэкъуэ Кавказым къигъэзэжауэ щытащ. 

Тхыгъэр къызэрыщIэддза хъыбарым хуэдэ куэд къыщIэ-
нащ лIы махуэм. Псалъэм и хьэтыркIэ, Фидаровым къа-
рууш хуэ ирихьэлIащ Хетагуров Коста и тхылъхэр дунейм 
къытехьэным. ЗэрыжаIэжымкIэ, 1918 гъэм Осетием къэ-
кIуэ жа Афэкъуэ Къэбэрдейми Ингушми пщIэшхуэ щиIэу, 
цIы хухэр къакIуэрэ къечэнджэщу щытащ. Адрей щхьэусы-
гъуэхэр къэгъэнауэ, ар къызыхэкIар Афэкъуэ кавказыб-
зэхэм я нэхъыбэр зэрищIэрт. 

Зэгуэр ящIхэр зыхузэрымыгъэгуэш осетинхэмрэ ингуш-
хэм рэ щызэщыхьам, лъыгъажэ къамыгъэхъун папщIэ, 
Вла дикавказ и къалэтетыр Фидаровым елъэIуат цIыхухэм 
епсэлъэну. Урысыбзэрэ хьэрыпыбзэкIэ тхыгъэхэр яхуигъэ-
хьу рэ, Афэкъуэ псори зэригъэкIужауэ щытащ. 

Къаугъэр къыщыхъея Базоркинэ къуажэм кIуэщ, сы хьэ-
тищкIэ цIыхухэм яхэпсэлъыхьри, мин бжыгъэу зэхэт цIыху-
бэр зэбгригъэкIыжат генералым. 

УкъэзыгъэуIэбжьщ мамырыгъэм апхуэдиз гуащIэ хэ-
зылъхьа лIым тезыр нэпцIу тралъхьари лъэпкъ зэпэщIэ-
гъэувэнрауэ къызэрыщIэкIар. 

Фидаровыр зэраухеижа унафэр 1989 гъэм мэкъуауэ-
гъуэм и 2-м къыдэкIащ. Абы лъандэрэ мы гъэм илъэс 35-рэ 
мэхъу.

хужь» жыхуаIэхэм ещхьу, рифмэншэу 
зэхэлъхьауэ. Юнкер еджапIэм и етIуа-
нэ курсым щIэсу, «Пщэдджыжь» газе-
тым Умар къытрыригъэдзат «Дэчых 
зыхэлъ дадэ» зыфIища и япэ Iуэтэжыр. 

1911 гъэм Сейфеддин и япэ тхы-
гъэхэр литературэ утыкум нос. Умар 
жыджэру щылэжьащ «Генч калем-
лер» журналым, Балкан зауэхэм хэ-
тащ. ЕтIуанэ Балкан зауэм (1913) 
иужькIэ тхакIуэр дзэм къыхэкIыжри, 

литературэм зритыпащ. 
1914 гъэм Хьэткъуэ Умар ягъэув Ис-

тамбыл дэт Кабаташ лицейм литера-
турэмкIэ и егъэджакIуэу. ГушыIэр зи 
щIагъщIэлъу щыта абы и тхыгъэхэм 
лъабжьэ яхуэхъурт езыр зыхэпсэукI 
тырку цIыхубэм я гъащIэр, унагъуэ 
къэхъукъащIэхэр, псом хуэмыдэу 1908 
гъэм екIуэкIа Тырку революцэм 
иужькIэ зэфIэува псэукIэм тетхы-
хьырт. 

 «Щихъ», «КъегъэлакIуэ» Iуэтэжхэм 
Сейфеддин утыку къыщещI диным 
фэрыщIыгъэ хэзылъхьэхэр, «Эфруз-
бей», «ЕфIэкIуэныгъэ» зыфIищахэм – 
къулыкъущIэхэм я ныкъусаныгъэхэр 
сэтей къыщещI, пасэреифэ зриплъ 
хабзэхэр ауан ещI («Диным епцIы-
жа»). «Хэкум деж тхыгъэ» Iуэтэжым 
Хьэткъуэм къыщегъэнаIуэ тырку щIэ къу 
Iуэху еплъыкIэр. Тхыгъэ кIэщI хэм кIэ 
цIэрыIуэ хъуа Сейфеддин Iуэтэж хэр 
зэрыт тхылъу плIы къыдигъэкIащ: 
«Лъэдакъэ лъагэ» (1923), «Бжьын гъа-
гъэ (тюльпан) хужь» (1938), «КIэIунэ» 
(1956), «Эфруз-бей» (1970). 

Сейфеддин Умар и тхыгъэхэм я 
пщIэр къезыгъэхьар ахэр тыркубзэ 
тыншкIэ зэрытхарщ, хьэрып, перс 
псалъэхэр къимыгъэщхьэпэжу, тыр-
кубзэм къару зэрыщIилъхьарщ. 

1920 гъэм Истамбыл дунейм щехы-
жа тхакIуэм тырку новеллэм и лъаб-
жьэр игъэтIылъауэ къалъытэ, ар 
 тырку литературэм щыпэрыт тхакIуэ-
хэм язщ. Мызэ-мытIэу ди газетым зи 
цIэ къыщитIуа Хьэткъуэм и тхыгъэ 
зыбжанэ Къэрмокъуэ Хьэмид адыгэб-
зэм къригъэзэгъащ. 

Зи IуэхущIафэкIэ, жыIэ-
гъуэкIэ, псэукIэкIэ лъэпкъ 
тхыдэм, цIыхугухэм фIы-
кIэ ягу къинэжа иужь рей 
адыгэ джэгуакIуэ Мыжей 
Сэхьид къызэралъхурэ 
нобэ илъэси 175-рэ 
 ирокъу. Филологие щIэны-
гъэхэмкIэ кандидат, Гума-
нитар къэху тэ ныгъэхэмкIэ 
Адыгей инс титутым и эт-
нологие къудамэм и 
щIэныгъэ лэ жьакIуэ Па-
щты Мадинэ къихутэжащ 
Мыжейм и гъащIэмрэ 
псэу кIамрэ теухуахэр.

ЩIЭНЫГЪЭЛIХЭМ зэ ры-
хуагъэфащэкIэ, ар 1849 
гъэм  дунейм къытехьащ. 
Адыгэ лъэпкъым и щхьэ 
 кърикIуа гуауэшхуэхэу Кав-
каз зауэжьыр - Истамбыла-
кIуэр, революцэр, граждан, 
дунейпсо зауэхэр илъэ-
гъуащ. Абыхэм япсыхьауэ 
арагъэнт - ар къэдзыхауэ 
зыми илъэгъуакъым, гуфIэ-
гъуэм, псэуныгъэм хуэунэ-
тIауэ дунейм тетащ. Агъно-
къуэ Лашэрэ абырэ зэныб-
жьэгъуу щытауэ жаIэж. 

Сэхьид къыщалъхуар 
Къэ рэшей-Шэрджэсым хы-
хьэ Инжыджышхуэщ. Абы и 
адэ МытIырэ пхъащIэ Iэ зэу 
и цIэр жыжьэ Iуат. Гу щи щI-
кIэ Iуащхьэм дишырт, къри-
утIыпщэхырти, еп лъырт: 
гур  мыкъутэу, и шэрхъ  щIэ-
мыхуу къежэхамэ, ищэ-
нуми, итынуми, къи хъуэ-
жынуми итIанэт и унафэ 
щищIыр. ХьэтIохъущы-
къуей къуажапщэм Мы-
тIырэ и Iуащхьэ ноби иIэщ. 
Абдеж дыдэм нэгъуэщI 
щIы пIэцIэхэми ущрохьэлIэ: 
МытIырэ и псынэ, МытIырэ 
и щIыт. Хьэбэз лIыжьхэм 
но бэми нэщэнэу яIэщ: «Гъа-
тхэм деж МытIырэ и псынэр 
къыдэкIуеямэ, гъэр бэв хъу-
нущ».

Къамылапщэ Iэзэу щы-
тащ Сэхьид и адэ къуэш 
Къар и . Хабзэм ипкъ иткIэ, 
и адэ къуэшыр здэщыIэ 
джэгум езы Сэхьид Iухьэну 
хуиттэкъым. Джэгу гуэрым 
хэту Къарэ ягъэшхэну щы-
щIашэм, Сэхьид и ныб-
жьэгъу хэр Къарэ къелъэ-
Iуащ, «Хъунумэ, мыдэ зы 
щIалэ едгъэпщэнут», - жа-
ри. Сэ хьид къамыл епщэу 
япэу зэ хэзыха Къарэ къэ-
тэджщ, къыщIэкIри: «Нобэ 
щы щIэдзауэ си къамылыр 
согъэтIылъыж», - жери и 
шы нэхъыщIэм джэгу уты-
кур IэщIилъхьэжат.

Сэхьид зи гуфIэгъуэ 
иIэтыр ехъулIауэ, Тхьэр къы-
хуэупсауэ къалъытэрт, ар 
зыхэмыт джэгур хъуауэ яб-
жыртэкъым. ДжэгупщIэу 
хуагъэув хабзэт хъурыфэ 
пыIэ, къамэ, шыщIэ е Iэ-
щIэвыщIэ. Ауэ джэгуакIуэ 
IэщIагъэм къыхуихь къу-
дейм ирипсэутэкъым, атIэ 
Iэщ зэрихуэрт, жыг хадэш-
хуи игъэкIыу щытащ.

Мыжейм джэгупIэу иIар 
Iуащхьэ цIыкIурт, нэхъа-
пэхэм абы Сэхьид и Iуащ-
хьэкIэ еджэрт . Ар цIыху 
зэхуэ сыпIэу щытт, къуажэ 
унафэ щащIырт. Iуащхьэм 
деж щызэхуэсыныр па-

сэрей адыгэ хабзэт, жыла-
гъуэ Iуэхуу щыIэм абдеж 
щытеп сэлъыхьырт, унафэ 
къыщахьырт.

Сэхьид езыр лIы щхьэ-
пэлъагэт, икъукIэ къаруу-
фIэт, зэрыжаIэжымкIэ, абы  
гум зыщIищIэрти Беслъэ-
ней кIуэрт, и пIэм имыкIыу и 
лъагагъым хуэдизкIэ дэп-
кIеифырт. Шэч хэмылъу, 
джэгуакIуэ IэщIагъэр  гу  гъут, 
япэ къэсыр абы пэ лъэ щыр-
тэкъым, къаруу фIэу, гуа-
щIафIэу щытыным и мыза-
къуэу, джэгуакIуэр Iэпкъ-
лъэпкъкIи быдэу, псы хьауэ 
щытын хуейт. Джэгур яуб-
лэу ар яухыху утыкум имы-
кIыу, IуэрыIуэдзу къещэм 
жэуапыр яритыжыфу, фа-
дэри пкърызагъэу, нэху 
щыху нэжэгужэу, гупыр 
 игъэгушхуэу яхэтыпхъэт.

«Мыжейм и усэхэм цIы-
хум яку дэлъ зэхущы тыкIэр 
фIы хъуным, гущIэгъу зэ-
хуэщIыным, ныбжьэгъугъэ, 
гущабагъэ зэхуаIэным къы-
хураджэ, - жиIэрт Къардэн-
гъущI Зырамыку. - Сэхьид и 
лирикэр нэхъыбэу зыхуэ-
гъэзар цIыху дэхуэхарщ, 
тхьэмыщкIагъэ къызылъы-
сарщ».

Псом хуэмыдэу Сэхьид 
ягу къызэрыкIыжыр абы 
цIы хум гуфIэгъуэу, губам-
пIэдэхыу, гъэпсэхугъуэу 
яри тыфу щытаращ. Ар джэ-
гуу зылъагъур зы къару 
гуэрым зэщIиIулIэрти, и гу-
къеуи, и гугъуехьи, и гужь-
гъэжьи щыгъупщэжырт. Зи 
бын, зи щхьэгъусэ зауэм дэ-
кIахэм «КъэкIуэжынхэс, 
 дипхъу, къэкIуэжынхэс, ди 
нысэ» жиIэурэ едэхащIэ-
хэрт.

ФызитI зэдауэрт, жаIэ, 
лъэпIагъуэ зэримыгъахуэ-
уи, язым «сэ си хьэгъуэлIы-
гъуэм Сэхьид хэтащ, тхьэ!» 
- жиIэри и жьэр ипхат. 
ЕджапIэ гуэри щIэсакъым. 
Совет лъэхъэнэм район со-
ветым депутату хахыу, джэ-
гуакIуэ зэпеуэхэм хъупхъа-
пщIэр къыщихьу щытащ. 
«Шэрджэс» къэфакIуэ ан-
самблым къамылапщэу, 
уэрэдгъэIуу хэтащ.

ЩIэныгъэлIхэм зэрат-
хыжымкIэ, нэмыцэр къуа-
жэм къыщыдыхьам, зап-
лъыхьри, Сэхьид и хьэ-
щIэщым нэхъ ин ялъэгъуа-
тэкъыми (шыфIэдзапIэр 
щыхьыбжьэхэмкIэ гъэ щIэ-
рэщIауэ, шэщи, гу щIэгъэ-
лъэдапIэхэри иIэу хьэщIэщ 
кIы хьышхуэт) ар штабу 
яубыдащ. Абы ирихьэлIэу, 
зыгуэрым бзэгу ихьри, джэ-
гуакIуэм и къуэ Исмэхьил 
ягъэтIысауэ Адыгэ-Хьэблэ 
деж нэмыцэ хьэпсым ист. 
Сэхьид хуэщIэнур арати, 
зэрихабзэу, къамылыр къи-

щтэри и Iуащхьэ цIыкIум 
деж джэгун щиублащ. 
ЦIыху къызэхуэсам нэмыцэ 
офицерхэри къахыхьащ. 
ЛIыжьым и джэгукIэр 
 хуабжьу яфIэгъэщIэгъуэн 
 хъуауэ еплъхэрт, езыми 
адыгэб зэ къагурымыIуэм-
кIэ «Уэ уи-уий, фэ фи кIэ 
фытеуэу фыдэзыхужы-
нухэр къэсащ!», яжриIэурэ 
джэгуакIуэ хабзэу гуоурт, 
цIыхуу щытхэр игъэ ды-
хьэшхыу, къафэт, дэлъейр т, 
и пкъыр игъэджэгурт. Ап-
хуэдэ телъыджэ зэи зы-
мылъэгъуа нэмыцэ офи-
церхэм джэгупщIэу шы 
пщIэгъуалэжь къратащ. 
«УзыхуейIа?» жаIэу къыще-
упщIым, и къуэр кърагъэ-
кIыжыну елъэIуащ икIи ар 
къыхуащIэну къагъэгу-
гъащ. Ауэ абы ирихьэлIэу 
советыдзэр къэсагъэххэти, 
нэмыцэ лъэхъуэщым ис Ис-
мэхьилыр хуит къащIыжри, 
я гъусэу зауэм дэкIащ. Лъэ-
хъуэщым щихъумами, джэ-
гуакIуэжьым и къуэр нэ мы-
цэшэм къригъэлы факъым. 
1945 гъэм Кенигсберг деж 
Исмэхьил щы  хэкIуэдащ. 
Сэ хьид и бын 14-м ящыщу 
зауэм къуищ IэщIихащ.

КъызэраIуэтэжымкIэ, нэ-
мыцэ офицерхэми хуэдэу, 
езы Сталин дыдэ гъэщIэ-
гъуэн щыхъуауэ щытащ Сэ-
хьид и джэгукIэр. «Зауэр 
къемыжьэ щIыкIэ «Черкес» 
ансамблыр Москва кIуати, 
Мыжейри яхэтт абыхэм.  
Сэхьид и утыку иты кIэр 
зылъэгъуа Сталиным игу 
ирихьати, зыкъыхуигъа-
зэри:

- Товарищ Мижаев, 
укIуэж мэ, мы дунейм сыт 
ухуэныкъуэ? - жиIэу къыще-
упщIым…

- Товарищ Сталин! Сэ сы-
зыхуэныкъуэр сымы сы-
мэджэну, жьы сымыхъуну, 
сымылIэну справкэщ,- ири-
тыжащ мыдрейми и жэуа-
пыр имыгъэгувэу.

- Феплъыт мы шэрджэ-
сым. Сэри сыхуейт апхуэдэ 
справкэ, ауэ къызэзытынщ 
сымыгъуэтыр, - къыжри-           
Iат.

Езым и уахътыр къы-
щысми (1949 гъэм мазаем 
дунейм ехыжащ), Сэхьид 
гушыIэурэ, лIэныгъэм щы-
дыхьэшхыурэ и псэр хэкIащ. 
И лъакъуэр щIыIэ хъурти, 
«си лъакъуэм къоIэб», - жи-
Iэрт. «Мис, си лъапэм къэ-
сащ, иджы си лъэгуажьэм-
кIэ къыдэкIуеящ… Зэ увыIэ, 
мыдэ сыкъэгъэтэджыж, сэ 
абы иджыри къэфэкIэ ез-
гъэлъагъунщ!» - жиIэурэ, и 
псэр хэкIауэ яIуэтэж.

Зыгъэхьэзырар
ТЕКIУЖЬ Заретэщ.

«Адыгэ цIыкIу» сабий зегъэужьыпIэм 
и гъэсэнхэр щIэщыгъуэу драгъэхьэх 
лъэпкъ щэнхабзэм, тхыдэм, адыгэм къы-
декIуэкI пасэрей IэщIагъэхэм, нэ гъуэ щI-
хэми. Иджыблагъэ абы ирагъэблэ гъащ 
сурэтыщI, арджэныщI Iэзэ Мэзло Рус-
лан. 

РУСЛАН цIыкIухэм яригъэлъэгъуащ ар-
джэн зэращI щIыкIэр. Дэтхэнэми Iэмал 
иритащ езыхэм я Iэхэр абы зэрыхуэIэ-
кIуэлъа кIуэр ягъэунэхужыну. Мэзлом абы-
хэм яжриIащ арджэн щыпщIым деж наб-
дзэгубдзаплъэу узэрыщытыпхъэр, упIа-
щIэ зэрымыхъунур, щыуагъэ хэпщIыхь 
хъу жыкъуэмэ, бгъэзэкIуэжыныр тынш-
къыми. Мэзлом цIыкIухэм ягуригъэIуащ 
арджэн щIыныр математикэми гъуазджэ-
ми зэрепхар. Сабийхэм щIэщыгъуэ ящы-
хъуащ Iэ щIагъэ телъыджэр. Арджэным 
тхыпхъэ зэмылIэужьыгъуэхэр хэпщIыхь 
зэрыхъум, ар щызэIупщэкIэ къэбгъэсэбэп 
Iэмалхэр зэрызэщхьэщыкIыр яфIэгъэщIэ-
гъуэнт. 

IэпщIэлъапщIэр тепсэлъыхьащ арджэ-
ныр зэрищIым, абы папщIэ къигъэсэбэп 
къамылыр къыздрихым, къамылыр лIэу-
жьыгъуэ зыбжанэу зэрыщыIэм, ар зэри-

гъэгъум, и плъыфэр зэлъытам, нэгъуэщI 
куэдми. ЦIыкIухэми упщIэ куэд яIэт. ЯфIэ-
гъэщIэгъуэнт къамылыр гуэл щIыпIэхэм 
къы щIыщыкIыр, абы псыIагъэр фIыуэ 
щIилъагъур, и лъагагъыр зэрыхъур, ар-
джэным тхыпхъэ е теплъэ гуэрхэр хэп-
щIыхьын папщIэ пщIэн хуейр, абы хищIыхь 
теплъэхэр сурэтыщI-IэпщIэлъапщIэм къы-
зэригупсысыр, зы лэжьыгъэм ику иту 
текIуадэ зэманыр зыхуэдизыр. 

Сабий зегъэужьыпIэм и егъэджакIуэхэ-
ми щIэщыгъуэ ящыхъуащ арджэн пщIы-
ным хэлъ щэхухэр. Ахэр щIэупщIащ лэжьы-
гъэ къэс и теплъэрэ и плъыфэрэ иIэжу, 
тхыпхъэу хэтхэри зэмыщхьу къыщIехъу-
лIэм, щылажьэм деж иIэ гукъыдэжыр 
зыхуэдэм. Руслан жиIащ арджэныр пщIын 
щхьэкIэ егъэлеяуэ уи гукъыдэжыр ину щы-
мытми зэрыхъунур, уеблэмэ уи гуп сысэр 
щыхьэлъэм деж нэхъыфIыххэу ар къыщо-
хъулIэ куэдрэ къызэрыхъур. 

«Адыгэ цIыкIу» IуэхущIапIэм и унафэщI 
Къармэ Iэсият IэпщIэлъапщIэм фIыщIэ 
хуищIащ къызэреблэгъам папщIэ, сабий 
зегъэужьыпIэм къыбгъэдэкI щIыхь тхылъи 
тыгъэ хуищIащ. 

ГУГЪУЭТ Заремэ. 

ТхылъыщIэ дунейм къыщы-
техьэкIэ цIыху куэд щогуфIыкI, 
щхьэусыгъуэ зэмылIэужьыгъуэ-
хэм къыхэкIыу. Ар зытеухуа 
елъытауэ зыфIэгъэщIэгъуэнхэри, 
абы щызэхуэхьэса тхыгъэхэр зи 
лэжьыгъэ IэнатIэм къыщызы-
гъэсэбэфынухэри мащIэкъым, зи 
IэдакъэщIэкIым и гупсысэр, и 
акъылыр ирибгъэунэхунуи уасэ 
зимыIэщ къыдэкIыгъуэ щхьэ-
хуэхэр. Куэд щIащ дунейм къы-
зэрытехьэрэ Гуманитар къэху-
тэныгъэхэмкIэ Къэбэрдей-Балъ-
къэр институтым и дэфтэр хъума-
пIэм и унафэщI ШЭПАР ХьэIишэт 
и «Политические репрессии чер-
кесов на Северном Кавказе» тхы-
лъыр. И гугъу зэрамыщIар къи-
лъытэщ, лэжьыгъэр зэрыкуп-
щIафIэр абы щIигъужри, абы и   
гугъу къытхуищIащ ар щIэ-
зыджыкIа, КъБР-м щIыхь зиIэ и 
журналист ХЬЭМТУ Къадир. 

- МЫ ДУНЕИШХУЭМ и нэгу гуфIэ-
гъуи гуIэгъи куэду щIокI. Абы къыто-
хьэ, щызокIуэ, щопсэу, токIыж псэ 
зыпыт псори, а псом къыхагъэфIыкI 
цIыху цIыкIури. Аращ дунейм и 
 тепщэу Тхьэм къигъэщIар, ар зы-
гъэдахэфри зыгъэгуIэфри. Ири-
гупсысэн папщIэ. КъэзыгъэщIам 
абы къритащ гъунапкъэншэ, зи хуэ-
ди умыгъуэтын акъыл, ар зы-
хуаунэтIамкIэ куэду зэщхьэщыкIми. 
Языныкъуэхэр фIым, захуагъэм, 
зэхуэдэныгъэм и телъхьэщ, адрейм 
нэгъуэщIущ и гупсысэр зэриухуэр. 
Аращи, а тIур зэпэщIэт зэпытуи гъа-
щIэр йокIуэкI. ФIыр токIуэ куэдрэ, 
ауэ Iейм къихьыр гуIэгъуэщи, фIым 
гу щихуэну хунэмысыр куэдщ. А 
гупсысэ мащIэр сигу къэзыгъэкIар 
«Политические репрессии черке-
сов на Северном Кавказе» тхылъым 
къыщыгъэлъэгъуа, 1918 гъэм 
къыщыщIэдзауэ 1940 гъэм нэсыху 
ди республикэм щекIуэкIа по литикэ 
залымыгъэм зэрихьа лейрщ. 
Тхылъыр игъэхьэзыру абы ит дэф-
тэрхэр зэзыгъэуIужар Гуманитар 
къэхутэныгъэхэмкIэ Къэбэрдей- 
Балъкъэр институтым и дэфтэр 
 хъумапIэм и унафэщI Шэпар 
ХьэIишэтщ. 

Тхылъхэри куэду зэщхьэщокI. 
ЩыIэщ гукъыдэж къозыт, утезы-
гъэу, ухуозэ лъагъуныгъэ дахэм 
укIэлъызыгъэплъ, къыпIэрохьэ гъа-
щIэм ухуэзыущий. Шэпарым и 
тхылъыр блэкIам ухэзыгъэплъэжщ, 
дунейм щекIуэкI псом я нэхъыфIыр 
къызэрыхэпхынум уезыгъэгуп-
сысщ. Шэпар ХьэIишэт и тхылъыр 
уасэншэщ, фэрыщIагъ лъэпкъ 
хэмылъу а лъэхъэнэ бзаджэр къи-
гъэлъэгъуэжащи, цIыху цIыкIум 
ятелъа гуIэгъуэр сэтей къищIын 
хузэфIэкIащи. Лажьэншэ цIыхухэм 
кIэлъызэрахьа лейр тэмэму ди 
 пащхьэ кърилъхьэжащ. Тхылъым и 
60-нэ напэкIуэцIым мыпхуэдэу къы-
щокIуэ:

ХуаркIэ дахэшхуэ мыгъуэм
 и пшынэ фIыцIэр нызэрызошэ, 

Си анэ къилъхуахэр
 кIапсэлъэрышэу зэкIэлъыдаш,

Лажьэ фимыIэу, фызытекIуадэр 
дымыщIэу,

НэщI хъуа ди пщIантIэм лъынэпс
 щIэдгъэкIыу дыкъыдэнащ. 

ЦIыхум щыуагъэ е къуаншагъэ 
гуэр илэжьамэ, абыкIэ жэуап зэри-
хьынур къыдгуроIуэ. Тхылъым зи 
 гугъу ищI цIыхухэм лажьэ ямыIэу 
лей зэрылъагъэсарщ, зэрагъэкIуэ-
дарщ гуауэр ин зыщIыр. 

ФIым я фIыжхэм ящыщу куэдыщэ 
ягъэтIысащ, лажьэ ямыIэу яукIащ, 
ар лъэпкъ псом и гуауэщ. Лъэпкъыр 
мащIэ, кIащхъэ, тхьэмыщкIэ зыщI 
Iуэхугъуэт ар. Зауэр гуIэгъуэ къэ-
зышэщ, ауэ абы хэкIуадэмрэ поли-
тикэ залымыгъэм ихьымрэ яIэ 
щхьэусыгъуэр зэщхькъым, етIуанэр 
цIыху щхьэхуещэ-гущIэгъуншэм и 
Iэужьщ. А лъэхъэнэ хьэлъэм къару 
зыбгъэдэлъа властым и щыуагъэ-
хэр иужьым зэрагъэзэхуэжа пэтми, 
тхьэмыщкIагъэу къихьар къыпхуэ-
лъытэнукъым. Лъэпкъым фIы куэд 
хуэзылэжьыфыну щыта цIыху те-
лъыджэхэр фIэкIуэдащ. Псалъэм 

щIэныгъэлI Тамбий Пагуэ теухуауэ 
бзэ щIэныгъэхэмкIэ доктор Хьэщ-
хъуэжь Рае игъэхьэзыра очер-
кышхуэр. Ар Пагуэ зыхэпсэукIа зэ-
маным траха сурэтхэмкIи гъэбеящ. 
МащIэу сыкъытеувыIэмэ, Тамбий 
Пагуэ зэманым декIу лIы Iущу псэ-
уащ, лъэпкъ къызыхэкIам фIы 
зэрыхуищIэным, щIэблэм щIэны-
гъэ зрагъэгъуэтыным щIэхъуэпсу 
къэгъуэгурыкIуащ. Революцэм 
ипэкIэ диIа щIэныгъэлIхэм ящыщщ. 
Тамбийр пщы лъэпкъ къызэры-
хэкIарщ нэхъыбэу щхьэусыгъуэ 
 хуащIар, ауэ жыIапхъэщ адыгэпщ-
хэр ерууэ зэрыщымытар, атIэ Адыгэ 
хабзэм тету зэрыпсэуар. 

ХьэIишэт тхакIуэкъым, уеблэмэ 
тхыдэтхыуи зибжыжыркъым, итIа-
нэми, щIэныгъэ лэжьыгъэ ин и 
къалэ мыпэ къыщIэкIащ. Абы зэхуи-
хьэса, къищыпыжу тхылъым ири-
гъэхуа сурэтхэр, очеркхэр уасэн-
шэщ. Ди блэкIам и зы илъэс 20-м 
екIуэкIа мыхъумыщIагъэхэм тхьэ-

мыщкIагъэу лъэпкъым къыхуихьам 
фIыуэ ухегъэгъуазэ лэжьыгъэм. 

Псалъэм папщIэ, къащтэ тхыдэ 
щIэныгъэхэмкIэ кандидат Нало Ев-
гение и гъащIэ гъуэгуанэр. Абы 
лажьэ имыIэу гугъуехь куэд игъэ-
ващ, уеблэмэ цIыхухъу куэд яхуэ-
мыхьыным хуэдиз. Женя къи Iуэтэж-
хэм къызэрыхэщащи, дэтхэнэ зы 
цIыхури цIыхущ, зыщыщ лъэпкъи 
зыхэт парти емылъытауэ. Налом 
 теухуа очеркыр зи къалэмыпэ 
къыщIэкIар тхыдэ щIэныгъэхэмкIэ 
иджы дыдэ доктор диссертацэр 
пхызыгъэкIа Мэрзей Аслъэнбэчщ. 

Тхылъым Iуданэ плъыжьу пхокI 
фIы зи мурада куэдыр абы зэры-
текIуэдар. Апхуэдэ и мащIэкъым ди 
Къэбэрдей-Балъкъэрым. ГъэщIэ-
гъуэнри аракъэ: лажьэ зэримыIэр 
ящIэрэ пэт щхьэхуещагъэр зытекIуэ 
къулыкъущIэхэм апхуэдизкIэ я нэр 
къыщипхъуати, гъунэгъу республи-
кэхэм зыщызыгъэпщкIу нэгъунэ 
 къалъыхъуэжырт. Гъунэгъу лъэпкъ-
хэм зи щхьэ езыхьэлIахэр зэрыхейр 
хамэхэм къагурыIуэрти, зыкъыщIа-
гъакъуэрт, яхъумэрт. Апхуэдэ дап-
щэм я гугъу ищIыжрэ ХьэIишэт и 
тхылъым. ЯмыукIыу къелахэм 
щхьэегъэзыпIэ щагъуэта лъэпкъым 
и зыужьыныгъэм сыт хуэдиз хэлъ-
хьэныгъэ хуащIа! Ар къэплъытэну 
гугъущ, ауэ а псор къызыхэкIа 
лъэпкъым трахащ а лъэхъэнэм 
Къэбэрдейр зыIэщIэлъахэм. Абы-
хэм лъэпкъ Iуэхум япэ ирагъэщар я 
щхьэ закъуэ фейдэрщ. Ар хьэкъщ. 

«Мылъкур уэсэпсщ» жызыIар 
щыуакъым. БлэкIащ а лъэхъэнэри, 
зыми зыри здихьакъым. Здахьар 
нэлатщ. А псор Шэпарым сэтей 
къыщIищIауэ сэ къысщыхъур но-
бэрей ди зэманым апхуэдэ щы-
уагъэхэр къыщымыгъэхъунырщ, 
нэлат къамылэжьу дэтхэнэри псэуа 
зэрихъуным иригъэгупсысын щхьэ-
кIэщ. 

Зыгъэхьэзырар
ИСТЭПАН  Залинэщ.

Политикэ залымыгъэм и Iэужьхэр

Зумакуловэ Танзиля Къэ-
бэрдей-Балъкъэрым, Къэ-
рэшей-Шэрджэсым я цIыху-
бэ усакIуэщ, РСФСР-м Горь-
кий М. и цIэкIэ ягъэувауэ 
щыIа Къэрал саугъэтым и 
лауреатщ. 1934 гъэм бадзэ-
уэгъуэм и 18-м Къэбэрдей-
Балъкъэрым хыхьэ Гирхо-
жан (иджы Тырныауз) 
 къуа жэм къыщалъхуащ Тан-
зиля. Абы и сабиигъуэр 
 хиубыдащ  Хэку зауэшхуэм и 
зэманым. 1940 - 1944 гъэхэм 
къуажэм дэта курыт еджа-
пIэм щIэсащ. Балъкъэр 
лъэпкъыр щIыналъэм ира-
гъэкIа нэ ужь еджэным щы-
пищащ Къыргъызым. 
Курыт еджапIэм щIэсу лите-
ратурэм гу хуэзыщIа пща-
щэм и япэ усэхэр традзащ 
1954 гъэм. 

1957 ГЪЭМ Зумакуловэм ди 
республикэм къигъэзэжащ. 
Мыгувэу къыдэкIащ и япэ усэ 
тхылъыр - «Цветы на скале» 
зыфIищар. 1961 гъэм ар 
 СССР-м и ТхакIуэхэм я зэ-
гухьэныгъэм хагъэхьащ. 1968 
гъэм Москва къыщиухащ ли-
тературэ курсхэр. Жылагъуэ 
Iуэху хэми жыджэру хэт Танзи-
ля 1989 гъэм СССР-м и Совет 
 Нэхъыщхьэм и цIыхубэ депу-
тату хахауэ щытащ. ИужькIэ 
 СССР-м и ТхакIуэхэм я зэгу-
хьэ ныгъэм и ревизэ комис сэ-
ми РСФСР-м и ТхакIуэхэм я 
зэгухьэныгъэм и правленэми 
хэтащ.

«Прохлада гор», «Светиль-
ник» усэ тхылъхэм папщIэ 
Танзиля 1969 гъэм къыхуа-
гъэфэщащ республикэм ли-
тературэмкIэ и къэрал сау-
гъэтыр. 1977 гъэм къыдэкIа 
«Сокровенность» усэ тхы-

Макъамэ театрым и 56-нэ лэжьэгъуэ 
пIалъэр зэхуищIыжащ IыхьитIу зэхэт 
 Кальман Имре и «Сильва» опереттэмкIэ. 
Макъамэ театрым ар щигъэуващ ре-
жиссёр, КъБР-м щэнхабзэмкIэ щIыхь 
зиIэ и лэжьакIуэ Сафаровэ Тамарэ.

ЛЭЖЬЫГЪЭМ щытепсэлъыхьым, абы 
къыхигъэщащ классикэм сытым дежи 
щIэупщIэ иIэми, абы щIэщыгъуагъ хэплъ-
хьэни зэрыхуейр. ЩIалэгъуалэм тыншу 
зыхащIэн папщIэ, пьесэ щыбгъэувкIэ Iэ-
мал зэхуэмыдэхэм ухуокIуэ. Режиссёрым 
жиIащ а тхыгъэмкIэ теплъэгъуэ зы-
мыгъэува зы театри Урысейм зэрыщы-
мыIэр. 

- Зызымыхъуэжу мыбы хэтыр зыщ - венгр 
композитор Кальман Имре итха макъамэ 
телъыджэрщ, - къыхигъэщащ абы. - Илъэс 
45- рэ япэ ди Макъамэ театрым  игъэувауэ 
щытащ «Сильва» опереттэр. Мис ноби ар 
щIэрыщIэу театреплъхэм я  пащхьэм идо-
хьэ. Дигуи ди пси хэлъщ абы, иджырей 
гупсысэ щIыдолъхьэ, щIалэгъуа лэр къыды-
дохьэх. Опереттэм щыджэгухэм я гугъу 

пщIымэ, щIалэгъуалэ зэчиифIэ защIэщ - 
ГъуазджэмкIэ Кавказ Ищхъэрэ институтым 
щеджахэрщ. Сильвэ и ролыр егъэзащIэ Га-
боевэ Зухра. ЦIыхубзым игу щыщIэнкIэ 
 хъунур апхуэдизу уи фIэщ ищIу къегъэлъа-
гъуэри, а ролым къыхуигъэщIами ярейщ. 

Опереттэм къыщыхъу Iуэхугъуэу хъуар 
къегъэщIылIащ Сильвэ. КъызэрыгуэкI ды-
дэу къожьэри, Будапешт варьетем и примэ 
мэхъу ар. Бзылъхугъэм и гум къы дыхьащ 
джыназ Эдвин. Ар дзэм офи це ру хэтщ. И 
унагъуэ къулейм хуит къащIыркъым «ар-
тисткэ» къызэрыгуэкIыр къишэну. Эдвин и 
ролыр фIыуэ къехъулIащ Ма къамэ театрым 
и артист пажэ Абей Рус -там.

Режиссёрым къыхигъэщащ трагедиери 
комедиери зэщIэлъу икIи зэкIуу артистхэм 
утыкум къызэрыщагъэлъэгъуэфар. ЛIы-
хъужьхэр зэхигъэщхьэхукIыу, къызыхэкIарэ 
бгъэдэлъ мылъкурэ елъытауэ зэхуэмыдэ 
ищIу опереттэм щыпхыша гупсысэр и 
кIэухым деж зэхощэщэжри, цIыху къэс 
насып иIэну Iэмал зэрыщыIэр гурыIуэгъуэ 
мэхъу.

ГЪУЭТ  Синэ.

лъырщ Горький М. и цIэкIэ 
ягъэува къэрал саугъэтыр 
къыщIратар.

Зумакуловэм зэрехьэ 
«Щыхьым и дамыгъэ», - 
 «КъБР-м и пащхьэм щиIэ 
фIыщIэхэм папщIэ» орден-
хэр.

2014 - 2016 гъэхэм «Эльб-
рус» тхылъ тедзапIэм къыщы-
дэкIащ Зумакуловэ Танзиля и 
IэдакъэщIэкIхэр томищым 
щызэхуэхьэсауэ. Усэ тхылъ 
30-м щIигъу иIэщ абы. Ар 
хуэусащ бзэм, щIыналъэм, 
анэм, гухэлъым, гъащIэм, 
емрэ фIымрэ, цIыху хьэл-
щэнхэм ящыщу нэхъ лъапIэ 
дыдэхэм, бзылъхугъэ насы-
пым, нэгъуэщI куэдми. 

Танзиля и усэхэр художест-
веннэ бзэ щIэщыгъуэкIэ 
зэрытхар, уса кIуэр псалъэкIэ 
цIыхугум зэрынэсыфыр къы-
хагъэщащ Айтматов Ченгиз, 
Гамзатов Расул, Карим Мус-
тай, Кулиев Къайсын, Меже-
лайтис  Эдуардас, Думбадзе 

Нодар, Кугультинов Давид 
сымэ.

Зумакуловэр хэтщ Налшык 
щыIэ «Юбилейная», «Надеж-
да России» зэгухьэныгъэхэм. 

Нобэ цIыхубэ усакIуэр 
илъэс 90 ирокъу. Абы и 
щIыхькIэ «Надежды Рос сии» 
зэгу хьэ ныгъэм «Тхылъ ща-
гуэш махуэ» Iуэху дахэ 
къызэригъэ пэщащ. Нал шык 
и зыгъэ псэ хупIэ ХьэтIохъущы-
къуей жыг хадэ псоми зэ-
дайуэ ит тхылъ дэлъхьэпIэм 
къыдэхутащ  Зумакуловэм и 
усэ тхылъхэр. Зэгухьэныгъэм 
хэт Черновэ Алёнэрэ Букинэ 
Еленэрэ тхылъ телъхьэпIэм 
деж къы щызэтеувыIэхэм усэ 
тхылъ хэр тыгъэ хуащI, Зума-
куловэм и художественнэ пса-
лъэм и дахагъэм, абы ди рес-
публикэм и щIыхьыр зэ  ри-
Iэтам тепсэлъыхьурэ. Зэгу-
хьэ ныгъэм хэтхэр усакIуэм и 
IэдакъэщIэкIхэм къоджэ уры-
сыбзэкIи балъкъэрыбзэкIи. 

ГУГЪУЭТ  Заремэ.

УсэкIэ цIыхугухэр зыгъэнщI

лъырщ Горький ГГ М. и цIэкIэ Нодар, Кугультинов Давид 

«Сильва» опереттэр ягъэлъэгъуащ

2024 гъэр къызэри-
хьэрэ Къэбэрдей-Балъ-
къэрым мафIэс 906-рэ 
щатхащ. Абыхэм ящыщу 
84-р псэупIэхэм къыщы-
хъуащ, удз гъуам мафIэ 
щIадзауэ 503-рэ къаху-
тащ. МафIэсхэм къыщра-
гъэлащ цIыхуи 5, ахэр 
къыщыхъуа щIыпIэхэм 
ирагъэIэпхъукIащ цIыхуи 
168-рэ, фэбжь зэхуэмы-
дэхэр ягъуэтащ 27-м, ди 
жагъуэ зэрыхъущи, 
цIыхуи 6 хэкIуэдащ. Сом 
мелуан 900-м щIигъу 
мылъку абыхэм храмы-
гъэсхьэн яхузэфIэкIащ.

МАФIЭСХЭМ я нэхъыбэр 
кърокIуэ цIыхухэр зэрымы-
сакъым, абыхэм защыхъу-
мэнымкIэ хабзэр уэим 
зэращIым. Абы къыхэкIыу 
зыщыбгъэгъупщэ хъуну-

къым электрокъарукIэ 
лажьэ Iэмэпсымэхэр къы-
зэрагъэсэбэп хабзэм утекI-
мэ узыхуишэнкIэ хъунур. 

Мы илъэсыр къызэри-
хьэрэ хабзэм ебакъуэу удз 
гъуахэр зэрагъэсам къы-
хэкIыу дэфтэр 40 ятхри, 
 къуаншэхэр администра-
тивнэ жэуапым ирашэ-
лIащ.

Зыщывмыгъэгъупщэ, 
удз гъуар щывгъэскIэ ма-
фIэм псэупIэ унэхэмрэ нэ-
гъуэщI ухуэныгъэхэмкIэ, 
апхуэдэуи мэзылъэмкIэ 
тыншу зидзынкIэ икIи 
мылъку хэщIыныгъэшхуэ 
къишэнкIэ, нэхъыщхьэра-
щи - цIыху хэкIуэдэнкIэ 
зэрыхъунур!

Къэбэрдей-Балъкъэрым 
и МЧС-м фигу къегъэкIыж:

- зэи къэвмыгъэсэбэп 
мытэмэм е жьы хъуа элек-

трокIапсэхэр;
- хуабэ къэзыт элек-

троIэмэпсымэхэм фахуэ-
сакъ; 

- электрокъарукIэ, газкIэ 
лажьэ Iэмэпсымэхэр щы-
щIэгъэнам деж ахэр кIэ-
лъыплъыныгъэншэу къэв-
мыгъанэ;

- сабий цIыкIухэр факIэ-
лъымыплъу къэвмыгъанэ, 
фи сабийм жефIэ мафIэм 
уриджэгуныр зэрышына-
гъуэр;

- сабийхэм ягурывгъаIуэ 
электро, газ Iэмэпсымэхэр 
шынагъуэншэу къызэра-
гъэсэбэп щIыкIэр;

- къэфпщытэ электро-
вил кэхэмрэ розеткэхэмрэ, 
ахэр къэплъыIуэмэ ныкъу-
саныгъэ зэриIэр е Iэмэ-
псымэ куэдыIуэ зэры-
пыщIар къегъэлъагъуэ;

- токым и лъэщагъым 
кIэлъыплъ, ар къытехьэ-
лъэнухэм щызыхъумэ ав-
томатическэ Iэмэпсымэхэр 
вгъэув; 

- мафIэс къэхъуамэ, абы 
теухуа хъыбар къозыгъа-
щIэ Iэмэпсымэ вгъэув! 
 Iугъуэ къыпихун зэрыщIи-
дзэу, ар къиубыдынурэ 
 макъкIэ къывигъэщIэнущ 
шынагъуэ зэрыщыIэр. 

Гугъуехь зыпымылъ мы 
хабзэхэр вгъэзащIэмэ, ма-
фIэсым щыхъума фыхъу-
нущ. 

Урысей МЧС-м фигу къе-
гъэкIыж! Фи шынагъуэн-
шагъэр зэлъытар фи жэ-
уаплыныгъэрщ!

ДэIэпыкъуэгъу фыхуей 
хъумэ, фыпсалъэ 112 но-
мерым. 

БАХЪСЭН  Ланэ.

«Спартак-Налшыкыр» щыджэгу Урысей Федерацэм 
футболымкIэ и етIуанэ лигэм и «Б» дивизионым и Япэ 
гупым бадзэуэгъуэм и 6-м щызэхэта епщыкIубланэ джэ-
гугъуэм иужькIэ зэхьэзэхуэр тхьэмахуищкIэ щызэпа-
гъэуащ. Командэхэм Iэмал ягъуэтащ мащIэу загъэпсэхуу, 
адэкIэ зэпеуэм зыхуэгъэхьэзырын щIадзэну. Ар къэзэра-
гъэсэбэпынум теухуащ тренер нэхъыщхьэ Битокъу Тимур 
и нобэрей псалъэмакъыр.

- ДЫЗЫХЭТ зэхьэзэхуэм и турнир таблицэм иджыпсту 
щытIыгъ увыпIэм зыдгъэпсэхуну зы Iэмали къыдитыркъым. 
Пэжщ, махуэм зыщыплIкIэ дутIыпщри, къызэхуэсыжауэ за-
гъасэ, махуэ тIэу тренировкэ ирагъэкIуэкIыу. КъыдэхъулIа-
хэмрэ дызыхунэмысахэмрэ къритпщытэжыну Нэзран и 
«Ангушт»-м зэныбжьэгъугъэ зэIущIэ мыгувэу дедгъэкIуэ-
кIынущ. Нэхъыбэ щыIэну къыщIэкIынкъым, зэрызыд-
гъэхьэзырыну зэманыр къызэрыдэмэщIэкIым къыхэкIыу. 

- ЗэхъуэкIыныгъэ гуэрхэр гупым къыщыхъуну?
- ЩIалэщIэхэм дакIэлъоплъ икIи дигу ирихь къахэкIмэ, 

зыхэдгъэхьэнущ. Нэхъыбэу тегъэщIапIэ тщIынур ди 
щIыпIэм къыщалъхуа, топ джэгуным зыщезыгъэсахэращ. 
Дахуейщ гъуащхьэхъумэхэми гъуащхьауэхэми. НэгъуэщI 
щIыпIэ къитшIами, ахэр дыдейхэм нэхърэ куэдкIэ нэхъ Iэзэу 
щытыпхъэщ. АрщхьэкIэ апхуэдэхэр къепшэлIэну гугъущ 
ахъшэр ущимащIэм и деж. 

Гупым хэкIыжахэщ Котовымрэ Дмитриенкэрэ. Абы щы-
гъуэми ди пашэхэр къызэрыдгъэнэнум дыхущIокъу икIи 
абыхэм депсэлъащ. Ауэ, дауэ футболистыр зэрыпIыгъы-
нур, зэран ущIыхуэхъун хуейри сыт, дэ нэхърэ зыкъомкIэ нэ-
хъыбэ къыщилэжьыфыну щIыпIэ къыхуагъэлъагъуэмэ? 
Абыхэми унагъуэ яIэщ, сабий япI.

- АдэкIэ сытхэр фи мурад?
- ДыхущIэкъунущ нобэкIэ дызэрыхуа щытыкIэ гугъум ды-

къикIыну, блэкIа зэIущIэхэм дерс къыхэтхыу ипэкIэ дыкIуэтэ-
ну. Абы папщIэ ерыщу зыгъэхьэзырын, джэгун хуейщ. 

Зыгъэхьэзырар  МЭЗКУУ  Къанщ.

ЗыгъэпсэхупIэ  
яIэкъым

Урысей МВД-м Лэскэн райо-
ным щиIэ къудамэм щызэ-
халъхьэжащ 2024 гъэм и япэ ма-
зихым я лэжьыгъэм кърикIуа-
хэр. Абы хэтащ къэрал кIуэцI 
IуэхухэмкIэ министру КъБР-м 
щыIэм и къуэдзэ, полицэм и 
полковник Бахъуэ Аслъэн, 
 МВД-м дэлажьэ Жылагъуэ сове-
тымрэ Ветеранхэм я советымрэ 
я лIыкIуэхэр. 

АПХУЭДЭУИ зэIущIэм хэтащ 
 къудамэм и деж щыIэ Жылагъуэ 
советым и унафэщI Шыбзыхъуэ 
Динэ, район ОВД-м и Ветеранхэм 

я советым и тхьэмадэ Анимыкъуэ 
Леонид. 

ЗэфIагъэкIа лэжьыгъэм теу-
хуауэ къэпсэлъащ район къуда-
мэм и унафэщI, полицэм и пол-
ковник Жантуев Залым. Абы къы-
хигъэщащ къызэгъэпэщыныгъэ, 
практикэ Iэмалхэм я фIыгъэкIэ 
оперативнэ щытыкIэм кIэлъы-
плъыныр, я нэIэ зытет щIыпIэм ха-
бзэ зэпIэзэрыт щыIэныр къазэре-
хъулIар. Апхуэдэуи ОМВД-м и 
унафэщIым гулъытэншэу къигъэ-
накъым гугъуехьхэр зыпыщIахэ-
ри. 

А махуэ дыдэм Жантуев Залым 

зи чэзу званиехэр зрата я лэ-
жьакIуэхэм дамэтелъхэр яIэ-
щIилъхьащ. 

Къэрал кIуэцI IуэхухэмкIэ орган-
хэм я лэжьакIуэхэм я пщIэр 
зэраIэтым, апхуэдэуи хабзэхъумэ 
органхэм я лэжьакIуэхэм гъэсэ-
ныгъэ, егъэджэныгъэ я лъэны-
къуэкIэ хуащI хэлъхьэныгъэшхуэм 
папщIэ фIыщIэ письмохэр ира-
тащ Шыбзыхъуэ Динэрэ Анимы-
къуэ Леонидрэ.

ЗэIущIэм и кIэухыу полицэм и 
полковник Бахъуэ Аслъэн игъэ-
нэIуащ IэнатIэм адэкIэ къыпэщыт 
унэтIыныгъэхэр икIи ОМВД-м и 
унафэщIхэмрэ лэжьакIуэхэмрэ 
фIыщIэ яхуищIащ 2024 гъэм и япэ 
илъэс ныкъуэм зэфIаха лэжьы-
гъэм папщIэ.

УАРДЭ  Жантинэ.

ЗэIущIэЗэфIагъэкIам  ироплъэж


